
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИВАН

	I

	Тэр шөнө би үүр цайж, гэгээ гэрэл орохоос өмнө цэргийн харуул хамгаалалтыг шалгахаар шийдэж, яг дөрвөн цагт сэрээгээрэй гэж тушаагаад есөн цагийн үед унтахаар хэвтсэн юм.

	Хэлсэн цагаас минь өмнө сэрээхэд гэрэлтдэг нүүртэй цагийн зүү нэг цагт таван минут дутуу байв.

	— Нөхөр ахлах дэслэгч ээ... нөхөр ахлах дэслэгч ээ... танд илтгэхийг зөвшөөрнө үү?.. гээд миний мөрнөөс хүчтэй чангаав.

	Байлдааны үед олзолж авсан ширээн дээр сүүмэлзэх дэнгийн гэрэлд харуулын салааны ахлагч цэрэг Васильев мөн болохыг би зэрвэсхэн харав.

	— Энд нэг хүнийг баривчлав... Бага дэслэгч танд хүргэж өг гэж тушаасан юм... гэхэд нь:

	— Гэрлээ асаагтун! гэж тушаагаад надгүйгээр учрыг нь олж чадаагүй л юм байх даа гэж шууд уцаарлан бодов.

	Васильев амсрыг нь шамшийлгасан бортоготой дэнлүүг асааж над руу эргэн илтгэсэн нь:

	— Эрэгт ойрхон хөвж явсан юм. Тэр яах гэж яваагаа хэлэхгүй харин штабт хүргэж өгөхийг шаардаад байна. Асуултад хариулахгүй, зөвхөн захирагчтай ярина гэнэ. Тэрээр өлсөж ядарсан юм уу, эсвэл зүгээр маяглаж байж ч болох юм. Бага дэслэгч тушаал өгсөн... 

	Би хөнжлөөсөө хөлөө гарган орон дээрээ сандайлан сууж нүдээ нухалж байв. Миний өмнө унаган махтайгаа, мантгар залуу Васильев зогсож бараан өнгийн норсон цувнаас нь ус дусална.

	Дэнлүү асаж, газар гэрийг бүрэн гэрэлтүүлэхэд босгоны дэргэд даарснаас царай нь бүхэлдээ цайрч чичрэн зогсож байгаа арван нэг орчим насны жаалхан хүүг харав.

	Хүүгийн өмссөн цамц, өмд нь нэвт норж биетэйгээ наалдсан байв. Нүцгэн хөл нь шагайгаа хүртэл шавар шавхай болжээ. Хүүг хараад миний айдас хүрэв.

	— Зуухны дэргэд оч! гэж тушаагаад, — Чамайг хэн гэдэг вэ? гэж бас дахин асуув. 

	Тэрээр намайг ер бишийн том, хурц нүдээрээ маш болгоомжтой, анхаарлаа төвлөрүүлэн ширтсээр над руу дөхөж ирэв. Өргөн шанаатай нүүр нь шавар шавхай болж халтартжээ. Усанд норж өнгө нь мэдэгдэхгүй болсон туг туг үс нь мушгиран унжина. Зовж зүдэрсэн царай, шазуур зууж тас жимийсэн уруул, догшин харцыг ажихад дотоод сэтгэлд хэчнээн их хүнд хямрал байгаа нь илт бөгөөд надад нэг л итгэл муутай тааламжгүй байна гэж санагдав.

	— Чамайг хэн гэдэг вэ? гэж давтан асуув.

	— Тэр хүн гарч байг! гэж шүдээ харшуулан сулхан хэлээд Васильев руу нүдээрээ дохив.

	— Гал түлээд гадаа гараад хүлээж бай! гэж Васильевт тушаал өгөв.

	Тэрээр чангаар санаа алдаад дулаахан газар гэрт хоргодож байгаа бололтой гал руу хэдэн цуцал яаралгүйхэн хийчхээд гарч явав. Би тэр хооронд гутлаа өмсөөд жаал хүү рүү хариу нэхсэн байдлаар харав.

	— За яагаад дуугарахгүй байна? Чи хаанаас явна вэ?

	— Намайг Бондарев гэдэг гэж хэлэхдээ үүнээс илүү үг хэрэггүй одоо боллоо гэсэн янзтай маш сулхан өгүүлээд, — Одоохон намайг энд байна гэж штабт, тавин нэгдүгээрт мэдэгд гэв.

	— Үгүй ер, чамайг уу? гээд инээдээ барьж чадсангүй. Тэгээд цааш нь яах вэ?

	— Тэгээд цааш нь танд хамаагүй. Яахыг тэд өөрсдөө мэднэ.

	— «Тэд» гэдэг чинь хэн юм бэ? Ямар штабт мэдэгдэх болж байна аа? Тавин нэгдүгээр гэдэг чинь хэн бэ?

	— Армийн штабт.

	— Тэгвэл тавин нэгдүгээр чинь хэн бэ?

	Тэр дуугарсангүй.

	— Аль армийн штаб чамд хэрэгтэй вэ?

	— Хээрийн шуудан вэ - чэ дөчин ес, таван зуун тавь... 

	Энэ чинь манай армийн штабын хээрийн шуудангийн дугаарыг зөв хэлж байна гэж бодсоноо инээдээ барьж түүнийг гайхан ажаад лавшруулан мэдэхийг хичээв.

	Жаал хүү хиртэй цамц, богино нарийхан хуучин зотон өмд өмсжээ. Тэр өмдний даавууг тосгоныхон гараар нэхэж, оёсон юм шиг надад санагдав.

	Москвачууд юм уу, эсвэл Беларусынхны аялгаар маш цэвэрхэн ярьж байгаагаас үзэхэд хот газар өссөн бололтой хэмээн би бодлоо.

	Тэр намайг хүнийрхүү духаараа харснаа, нусаа аяархан татан, бүх бие нь дагжин чичирч зогсоно.

	— Хувцсаа тайлж хатаа, түргэл! гэж тушаагаад тийм ч шинэ биш барзгар алчуур авч өгөв.

	Тэрээр хувцсаа тайлж, шавар шавхай болсон туранхай биеэ гарган, алчуур луу итгэл муутайхан харж зогсоно.

	— Ав, ав! Наадах чинь шинэ юм биш гэв. 

	Жаал хүү дурамжхан авч цээж, нуруу, гараа арчив.

	— Бас өмдөө тайл! гэж би тушаагаад, ― Чи юундаа нэрэлхээд байгаа юм? гэв.

	Тэрээр бас л дуу шуу ч үгүй, өмднийхөө суран бүсний оронд хийсэн нарийн тасман тэлээний норж чивчирсэн зангилааг төвөггүй тайлж, өмдөө шувтлав. 

	Жижигхэн хавчиг шувтан мөр, хөл гарын нарийн шилбийг нь харахад тун нялхаараа амьтан, дөнгөж арав, арван нэгэн настай болов уу гэмээр байв. Гэсэн ч, ажихад царай нь барайсан, духанд нь гүн үрчлээ суусан зэргээс үзвэл хүүхэд биш, харин бараг том хүн шиг харагдана. Жаал хүү цамц, өмдөө шүүрч аваад үүдний булан руу шидэв.

	— За залуу минь, хэн наадахыг чинь хатаах болж байна гэж би сонирхов.

	— Бүгдийг надад авч ирж өгнө.

	— Аан, тийм байдаг байж! гэж би гайхаад, — Тэгээд чиний хувцас хаана байдаг хэрэг вэ?

	Тэр бас л дуугарсангүй. Тэгээд би чиний бичиг баримт чинь хаана байна гэж асуух гэснээ, бичиг баримт байхааргүй хэтэрхий жижигхэн хүүхэд юм даа гэж тэр дороо бодов.

	Би модон орон доороосоо эмнэлгийн өвчтөний өмсдөг хуучин хүрэм гаргаж өгөв. Жаал хүү пийшингийн дэргэд нуруугаа над руу харуулан зогсоход хоёр ёрдгор далны нь хооронд таван мөнгөний хэрийн том хар мэнгэ байгаа харагдана.

	Харин баруун далны дээхэн сумны шарх болов уу гэж бодмоор сорви тодхон харагдана.

	— Энэ чинь яасан юм бэ? гэж би сонирхон асуув.

	Тэр мөрөн дээгүүрээ хяламхийн харсан боловч юу ч хэлсэнгүй.

	— Чиний нуруу яасан юм бэ? гэж би чамаас асууж байна гэж дуугаа өндөрлөн асуугаад, хүрмээ гар сунган өгөв.

	— Энэ танд хамаагүй, та битгий хашхираад бай! гэж зэвүү нь хүрсэн байдлаар хариулаад муурын нүд шиг ногоон нүдээр ширвэн харсан боловч хүрмийг авав.

	— Та бол намайг энд байна гэдгийг илтгэх л үүрэгтэй. Бусад нь танд хамаагүй.

	— Чи намайг битгий сурга! гэж түүн рүү зандран хэлээд, чи хаана байгаагаа, бас биеэ хэрхэн авч явахаа ойлгохгүй байна. Чиний энэ нэрээр ч тэгээд яах юм. Чи хэн болох, хаанаас яагаад хориотой газар ороод ирснээ яриагүй цагт би хаашаа ч хөдлөхгүй.

	— Та л хариуцах болно! гэснээ жаал хүү илэрхий сүрдүүлж өгүүлэв.

	— Чи намайг бүү айлга! Чи арай жижиг байна! Чи надтай хүүхэд шиг тоглож таарахгүй! Үнэнээ хэл! Хаанаас яваа вэ? гэж би асуув.

	Жаал хүү бараг шагайгаа хүрсэн урт хөвөнтэй хүрмээр биеэ ороож, нүүрээ нааш харуулав.

	— Чи энд, нэг, гурав, тав хоног суух л болно. Хэрэв чи хэн болох, хаанаас яваагаа хэлэхгүй бол би чиний тухай хэнд ч хаашаа ч мэдэгдэхгүй шүү! гэж би шийдмэг хэлэв.

	Тэрээр намайг хүйтэн, хүнийрхүү ширвэж буруу хараад, чимээгүй болчхов.

	— Чи ярих уу, үгүй юу?

	— Та штабт, тавин нэгдүгээрт намайг энд байна гэж одоохон илтгэж өгөх ёстой шүү гэж гөжүүд зангаараа давтан өгүүлэв.

	— Би чиний төлөө юу ч хийх ёсгүй! гэж цочирдон өгүүлээд, — Чи хэн болох, хаанаас яваагаа хэлээгүй цагт, би чамд ямар ч тус болохгүй, наад хоншоороо тат!.. Тавин нэгдүгээр гэдэг чинь хэн юм бэ? гэж би асуув.

	Жаал хүү салахын түүс болж тэсвэртэйеэ чимээгүй зогсоно.

	— Хаанаас яв аа вэ? Хэрэв чи илтгүүлэхийг хүсвэл хэлэх л хэрэгтэй гэж арга буюу биеэ барьж асуув.

	Нэлээд чимээгүй байсны дараа нь хүнд байдалд автсан бололтой, тэрээр шүднийхээ завсраар:

	— Тэр эргээс гэв.

	— Тэр эргээс гэнэ ээ? Яаж энд орж ирдэг бил ээ? Чамайг тэр эргээс ирсэн гэдгийг юугаар чинь батлах юм бэ? гэж би үл итгэн асуув.

	— Би батлах ч үгүй. Би дахиад юм ярих ч үгүй. Та намайг байцаах эрх байхгүй. Харин та үүнийгээ хариуцна шүү! Ер нь утсаар юу ч ярьж болохгүй. Намайг тэр эргээс яваа гэдгийг зөвхөн тавин нэгдүгээр л мэднэ. Та түүнд одоохон л мэдэгдэх ёстой. Намайг Бондарев гэдэг, ингээд л гүйцээ! Тэгвэл намайг ирж авна гэж тэрээр итгэлтэйгээр өгүүлэв.

	Ер нь чи хэн болох, яагаад чамайг ирж авах ёстойг хэлж болно шүү дээ?..

	Тэрээр дуугарсангүй.

	Би нэлээд хугацаанд түүнийг ажиглаж ийнхүү бодов. Түүний нэр надад ямар ч хэрэг алга, харин штабт түүнийг мэдэж байж болох юм. Дайны жилүүдэд би юунд ч итгэхгүй болж дасжээ.

	Энэ хүүгийн гаднах байдал хөөрхийлөлтэй, ядарч зовсон шинжтэй, гэвч бие даасан байдалтай, тэгээд итгэлтэй, шууд ярьж, тэр ч байтугай захирангуй харьцана. Бас надаас гуйхгүй, харин шаардана. Энэ жаал хүүгийн дүнсгэр царай, маш шаргуу хянуур байдал нь хүүхэд шиг биш болохоор над нэг л хачин сэтгэгдэл төрнө. Нөгөө эргээс яваа гэдэг баталгаа нь нэг л илэрхий хуурамч юм шиг надад санагдана. Би түүний талаар армийн штабт шууд мэдэгдье гээгүй нь ойлгомжтой. Ер нь хороонд мэдэгдэх нь миний үүрэг юм. Иймээс үүнийг мэдэгдье. Тэнд аваачиж, хэн, юу болохыг нь тодруулаг. Харин хоёр цаг унтаад, харуул хамгаалалтаа эргэхээр явъя гэж бодов.

	Би харилцуурыг авч хорооны штабыг дуудав.

	— Гуравдугаар сонсож байна гэх штабын дарга ахмад Масловын дууг би танив.

	— Нөхөр ахмад аа, наймдугаар илтгэж байна. Энд миний дэргэд Бондарев байна. Бонда-рев! Тэрээр намайг өөрийнхөө тухай «Волгад» илтгэхийг шаардаад байх юм... 

	― Бондарев гэнэ ээ? гэж гайхсан байдалтай Маслов давтан асуугаад, — Ямар Бондарев? Шуурхай албаны шалгагч хошууч Бондарев биш биз дээ? Хаанаас тэр чам дээр буучхаа вэ? гэж Маслов хойно хойноос нь асуулт урсгаад, сандран догдолж байгаа нь надад ойлгогдов.

	— Үгүй биш, тэр юугаа шалгах вэ? Тэрээр юу ч ярихгүй болохоор би ер ойлгохгүй байна. Харин энд байгаагаа «Волга» тавин нэгдүгээрт намайг илтгэ гэж шаардах юм.

	— Тэгвэл тавин нэгдүгээр гэж хэн байдаг бил ээ? 

	— Би таныг л мэдэх болов уу гэж бодсон юм.

	— Бидэнд «Волгын» дуудах утас байдаггүй, харин дивизийнх л бий. Тэгээд Бондарев гэдэг чинь ямар албан тушаалтай, ямар цолтой хүн бэ?

	— Ямар ч цол байхгүй гээд би өөрийн эрхгүй инээд алдаж, — Тэр чинь жижигхэн хүүхэд... . ердөө арван хоёр орчим насны жаал... 

	— Чи юу гэж даажигнаад байгаа юм. Хэнтэй ярьж байгаагаа ойлгоорой! Жулдрай минь. Хошуучид би илтгэнэ! Чи чинь архи уучихсан юм уу? Эсвэл хийх ажил алга уу? За, чамайг даа... гэж ахмадыг утсаар хашхирахад:

	— Нөхөр ахмад аа! гэж хэрэг буруугаар эргэснийг ойлгон:

	— Нөхөр ахмад аа, үнэн шүү, энэ чинь хүүхэд байгаа юм! Би энэ хүүхдийн талаар таныг мэдэх юм гэж бодсон чинь... 

	— Би мэдэхгүй, мэдэхийг ч хүсэхгүй байна. Тэгээд чи наад дэмий чалчихаа боль! Би чиний дэргэд хүүхэд биш! Би ажлаас болж чих дөжирч гүйцлээ, харин чи... гэж Масловын уур нь бадран хашхирав.

	— Би тэгж л бодсон... 

	— Харин чи тэгж бүү бод!

	— Нөхөр ахмад аа, мэдлээ! Тэгээд яах вэ? Энэ хүүхдийг чинь... 

	— Харин ээ? Яагаад ирчихсэн юм бэ?

	— Эргийн хамгаалалтынхан баривчилсан юм.

	— Тэгвэл тэр чинь яагаад эрэгт оччихсон байх вэ?

	— Миний ойлгосноор бол... гээд би яриагаа агшин зуур тасалж, — Нөгөө талаас ирсэн гэж тэр ярих юм.

	— «Ярьж байна ий!» гэж Маслов хорыг минь малтан, — Нисдэг хивсэн дээр ирж л дээ! Тэр чамд чалчиж, тэгэхэд чи чих тавин чагнаж байдаг. Хажууд нь харуул тавь! гэж тушааснаа, ― Тэгээд чи учрыг нь олж чадахгүй бол Зотовт шилжүүлж өг. Энэ бол тэдний үүрэг, тэгээд тэр... гэв.

	— Хэрэв одоохон тавин нэгдүгээрт мэдэгдэхгүй бол тэр өөрөө хариуцах болно шүү! гэж та цаад хүндээ хэлээд өгөөч гэж жаал хүү гэнэт шийдэмгий чангаар эгүүлэв.

	Гэвч Маслов харилцуураа тавьчихсан байв. Тэгээд утсаа тавьж жаал хүүгээс Масловт илүү эгдүү хүрч билээ.

	Намайг батальоны захирагчийн үүргийг биелүүлж байгаа, «түр» гэдгийг бүх хүмүүс мэдэж байгаад л хэргийн учир байлаа. Дөнгөж хорин нэгхэн настай би биш өөр хүн батальоны захирагч байсан бол өөрөөр харилцах байсан л даа. Хорооны захирагч, түүний орлогч нар намайг бага залуу гээгүй байхад манай хорооны дарга нарын хамгийн залуу Маслов харин намайг хүүхэд гэж үзэж байгаагаа нуулгүй, надад тохируулан харилцаж байдаг. Гэхдээ би дайн эхлүүт л байлдаанд орж шархдаж, шагнал авч явсан юм.

	Маслов нэг юм уу, гуравдугаар батальоны даргатай бол ийм өнгөөр ярьж зүрхлэхгүй байсан нь ойлгомжтой. Харин надтай л... тодорхой сонсож, нухацтай ойлгоогүй байж хашхираад л... Ер нь би Масловын буруу гэдэгт итгэлтэй байв.

	Түүгээр ч барахгүй, би бас жаал хүүд уур хүрч:

	— Чи намайг илтгэж өгөөч гэж хүссэн. Би илтгэлээ шүү дээ! Чамайг газар гэрт хорьж, харуул тавь гэж тушаалаа гэж жаахан нэмж худал хэлээд: — Хангалттай юу? гэж асуув.

	— Би таныг армийн штабт, тавин нэгдүгээрт илтгэ гэж хэлсэн. Гэтэл та чинь хаашаа ярив аа?

	— Чи «хэлсэн ий!»... Би армийн штаб руу өөрөө ч утасдаж чадахгүй.

	— Алив би өөрөө утасдъя гээд тэрхэн зуур хөвөнтэй хүрмээс гараа гаргаж харилцуурыг тэрээр шүүрэн авав.

	— Чамд тийм эрх байхгүй. Хэн рүү чи утасдах нь вэ? Армийн штабаас чи хэнийг таньдаг юм бэ? гэхэд

	Тэрээр харилцуураа тавилгүй чимээгүй зогсож байснаа уруу царайлан дуугарсан нь:

	— Дэд хурандаа Грязнов.

	Дэд хурандаа Грязнов бол армийн тагнуулын хэлтсийн дарга билээ. Би түүний нэрийг зөвхөн сонсоод зогсохгүй, бас танил байсан юм.

	— Чи түүнийг яагаад мэддэг бил ээ? 

	Дуугарсангүй.

	— Армийн штабаас чи өөр хэнийг мэдэх вэ?

	Бас чимээгүй, духаараа харж шүднийхээ завсраар:

	— Ахмад Холин гэв.

	Холин бол армийн штабын тагнуулын хэлтсийн офицер бөгөөд бас л миний танил билээ.

	— Чи яагаад тэднийг таньдаг юм бэ?

	— Намайг энд байна гэж Грязновт одоохон мэдэгд, эсвэл би өөрөө утасдъя гэж асуултад хариу хэлэлгүй надаас шаардав.

	Би дахин хэсэгхэн бодсоноо харилцуурыг түүнээс булаан авч Маслов руу дахин утасдав.

	— Наймдугаар ярьж байна. Нөхөр ахмад аа, та намайг сонсооч гэж сэтгэлийн хөдөлгөөнөө дарж ядан зоримогхон мэдэгдээд: — Дахиад л би Бондаревын асуудлаар ярьж байна. Тэр хүүхэд дэд хурандаа Грязнов, ахмад Холинг мэдэж байна.

	— Тэр яагаад тэднийг мэддэг билээ гэж залхуурсан янзтай асуув.

	— Тэрээр юу ч ярихгүй юм. Дэд хурандаа Грязновт энэ тухай мэдэгдэх нь зүйтэй гэж би үзэж байна гэв.

	— Хэрэв чи хэрэгтэй гэж үзэж байгаа бол илтгэ л дээ. Тэгэхдээ чи ер нь дарга нартай ялимгүй юм гарвал л харилцаж болно гэж бодсон юм биш биз. Би л лав захирагчдыг сандаргах үндэслэл байна гэж үзэхгүй байна. Тэгэх тусмаа бүр шөнө шүү! Эвгүй юм.

	— Гэсэн ч намайг утасдахыг зөвшөөрөөч дээ?

	— Би чамд юу ч зөвшөөрөхгүй, харин чи битгий намайг сандаргаад бай... Харин Дунаевтай утасдаж болно шүү. Би саяхан ярьсан, тэр унтаагүй байсан.

	Би дивизийн тагнуулын дарга хошууч Дунаевт утасдаж:

	— Манайд Бондарев гэдэг хүүхэд байна. Тэрээр энд ирсэн тухайгаа дэд хурандаа Грязновт яаралтай мэдэгдэхийг шаардаад байгаа юм... 

	— Ойлгомжтой гэж миний үгийг таслаад, — Хүлээж бай. Би одоохон илтгэе гэв.

	Хоёрхон минутын дараа утасны хонх шаардангуй дуугарав.

	— Наймдугаар уу? «Волга»-тай яриарай гэж холбоочин хэлэв.

	— Гальцев уу? Сайн уу Гальцев..! гэхэд би дэд хурандаа Грязновын хэрцгийдүү дууг танив. — Бондарев чиний дэргэд байгаа юм уу? гэв. 

	Грязнов энэ зун хүртэл манай дивизийн тагнуулын дарга байсан бөгөөд би холбоочин нь байж байнга харилцаж байсан болохоор түүнийг мэдэлгүй яах вэ дээ.

	— Энд байна аа, нөхөр дэд хурандаа!

	— Сайн байна! гэхэд нь энэхүү магтаалын үг жаал хүү бид хоёрын чухам хэнд нь хэлснийг би тэр дороо ойлгосонгүй.

	― Анхааралтай сонсож бай! гэснээ, ― Хүмүүст харуулж нүдлүүлэхгүйн учир бүх хүнийг газар гэрээс хөөж гарга! Түүнийг байцаах, түүнтэй ярих хэрэг огт байхгүй шүү! Миний өмнөөс жаал хүүд баяр хүргэ. Холин чамайг очиж авна. Гурван цагийн дараа л очно гэж хэл! Тэр хүртэл бүх нөхцөлийг ханга. Тэрний жаахан зөрүүд зантайг ойлгож, аятайхан байлгаарай. Юуны өмнө цаас, үзэг юм уу, харандаа өг. Түүний бичсэн зүйлийг битүүмжилж хорооны штабт найдвартай хүнээр яаралтай явуул. Би одоохон надад авчирч өг гэж тушаана. Хүүд бүх нөхцөлийг хангаж, ямар нэг үг яриа бүү өд. Угааж цэвэрлэхэд нь халуун ус өг, сайн хоолло. Тэгээд унтаг. Тэр чинь манай хүн байгаа юм, ойлгов уу? гэхэд нь: 

	— Гүйцэтгэе гэж би хариулаад, нэг л сайн ойлголгүй хоцорч билээ.

	— Хоол идэх үү? гэж би асуув.

	— Дараа болъё гэж дээш харалгүй дуугарав.

	Тэгээд түүний өмнөх ширээн дээр цаас, дугтуй, үзэг, бэх тавив. Васильевыг гарч харуул дээр очоод ир гэж явуулан хаалгаа түгжив.

	Жаал хүү улайссан зуух руу нуруугаа харуулан вандан ширээний өнцөгт сууж хөл доор нь түрүүний тайлж хаясан нойтон хувцас нь хөглөрнө. Хүү сүлбээр зүүгээр хатгасан халааснаасаа нусны бохир алчуур гаргаж ирээд дэлгэн, дотор нь боосон улаан буудайн үр, хар будаа, наран цэцгийн самар, гачуур, нарсны мөчрийн өргөс зэргийг маш анхааралтайгаар тус бүрд нь тоолж, дараа нь цаасан дээр бичиж гарав.

	Намайг ширээ рүү ойртож очиход тэрээр цаасаа маш хурдан эргүүлж тавиад над руу эгдүүцсэн байдлаар харав.

	— Зүгээр ээ, би харахгүй, харахгүй гэж би сандран хэлэв.

	Батальоны штабт утасдсаны дараа хоёр хувин ус халааж, том төмпөнтэй газар гэрт авчирч өг гэж тушаав.

	Миний утсаар өгч байгаа үүргийг давтаж хэлсэн түрүүч гайхаж байгааг ойлгов. Шөнийн нэг цаг хагас болж байхад усанд орно гэж байгааг минь бас л согтуу юу? Эсвэл хийх ажилгүй юм уу? гэж Маслов шиг бодсон бололтой. Би бас хорооны штабт илгээлт хүргүүлэхээр тавдугаар салааны авхаалжтай байлдагч Царивныг бэлтгэ! гэж тушаал өгөв.

	Утсаар ярихдаа ширээний харалдаа зогссон болохоор нүдний булангаар ажвал жаал хүү цаасаа тууш, хөндлөн зурж, түүний зүүн зах дээр хүүхдийн бичгийн хэлбэрээр «... 2, ... 4, 5...» гэж том бичсэн харагдав. Тэр тоонууд ямар учиртай, юу тэмдэглэсэн, бас дараа нь юу нэмж бичсэнийг би мэдэж чадаагүй юм.

	Тэрээр цаасан дээрээ үзгээр зурж, зурж, түүнийгээ гараараа халхлан, нусаа шур шур татаад нэг цаг орчим их л тухтай сууж бичсэн юм. Түүний гарын хурууны хумс нь мухарлаад мэрчихсэн, хүзүү, чих нь хавьд угаагаагүй бололтой байв. Тэрээр хааяа хааяа бодолд орж уруулаа бага зэрэг зууж байснаа гэнэт сэтгэлд нь бууж, санаанд нь орсон юм уу дахиад л бичнэ. Газар гэрт хэнийг ч оруулахгүйгээр халуун, хүйтэн ус бэлхэн болгов. Хувинтай ус, төмпөнг би өөрөө оруулж ирээд, хэрэг болж магадгүй гээд хувинтай усаа зуухан дээр тавив. Тэгэхэд жаал хүү үзгээ шажигнуулсаар л байв.

	Бичиж дуусаад, цаасаа дундуур нь нугалан дугтуйд хийж, шүлсдэн болгоомжтой нь аргагүй нямбайлан наав. Дараа нь түрүүчийнхээс арай томоохон дугтуй авч нөгөө бичгээ хийгээд бас л болгоомжтойгоор битүүмжлэв.

	Би газар гэрийн гадна хүлээж байсан холбоочинд илгээлтийг өгч:

	— Хорооны штабт одоохон хүргэ! Түгшүүрийн байдлаар шүү! Биелүүлсэн тухайгаа Краевт илтгэ гэж би тушаав.

	Би эргэж ирээд хувинтай усаа хооронд нь хольж бүлээн болгов. Жаал хүү хөвөнтэй хүрмээ тайлж хаяад төмпөнд орж биеэ угаав.

	Би өөрийгөө түүний өмнө буруутай гэдгээ ухаарав. Жаал хүү зааврынхаа дагуу ажиллаж миний асуултад хариулахгүй байхад нь би түүнийг сүрдүүлж, миний мэдэх ёсгүй юмыг мэдэх гэж оролдож шаардаж хашхирдаг үнэхээр буруу байлаа. Тагнуулчид нь штабынхаа өөрийн хариуцсан биш ахлах офицероос ч нуух юмтай явдаг нь илэрхий.

	Одоо би сувилагч шиг энэ жаалд үйлчлэхэд бэлхэн байв. Би биеийг нь өөрөө угааж өгөх сөн гэж санасан боловч арай л зүрхэлсэнгүй. Учир нь тэрээр над руу ч харсангүй, намайг байгааг ердөө ажигласан ч үгүй, энэ газар гэрт өөрөөс нь өөр хэн ч үгүй юм шиг л байлаа.

	— Алив, нурууг чинь би угааж өгье гэж тэссэнгүй тээнэгэлзэн өгүүлэв.

	— Би өөрөө угаана аа! гэж тэр эрс татгалзлаа.

	Би гартаа цэвэр алчуур, нэхмэл цамц барьж зуухны дэргэд зогсоно. Үүнийг жаал хүүд өгөх ёстой. Бас зуухан дээрх өөрийнхөө идэх ёстой байсан оройн хоол - махтай шар будааг хутгаж байлаа.

	Жаал хүү маань усанд ороод өнгө зүс орж, үс нь гялтганан, бүх бие нь цагаан харагдсан хэр нь нүүр, бас гарын сарвуу нь нар, салхинд борлосон харагдана. Түүний чих нь жижигхэн, ягаан өнгөтэй, нимгэн зөөлөн, миний ажигласнаар бол хоёр чих нь хоорондоо адилгүй, баруун чих нь наалдаж, зүүн чих нь бага зэрэг дэлдэн аж. Өргөн шанаатай нүүрэнд нь том, ногоовтор нүд нэг л хачин харагдана. Би ердөө тийм том хардаг нүдийг үзээгүй билээ.

	Тэрээр биеэ хуурай болтол арчиж зууханд халсан цамцыг миний гараас авч өмсөөд, ханцуйны үзүүрийг нямбай эргүүлэн ширээнд суув. Царайд нь болгоомжилж хүнийрхсэн байдал аль хэдий нь үгүй болжээ. Харин бодол болж, их л ядрангуй харах боловч ёсорхуу байдалтай аж.

	Би түүнийг хоол руу дайрна гэж бодож байтал харин хэд халбагадсанаа хоолонд дур нь хүрэхгүй байгаа юм шиг аажимхан зажилж байснаа хоолны савыг холдуулав. Тэгээд чихрийг нь ихдүүлсэн амтлаг цайнаас ганцхан аягыг миний нэмэлт хоолондоо авсан жигнэмэгтэй ууж идээд босохдоо:

	— Баярлалаа гэж ам нээв.

	Энэ завсар би хав хар болж булингартсан, харин зөвхөн дээрээ савангийн хөөстэй савыг гаргаж, вандан орон дээрх дэрийг сэгсэрч тавив. Тэрээр миний засаж өгсөн оронд орж хана руу харан алгаа хацар дороо тавиад хэвтэв.

	Миний тусыг жаал хүү ингэх ёстой юм гэсэн байдалтай байв. Энэ хүүхэд «тэр талаас» нэг биш удаа ирж байгаа болохоор энд ирснийг нь армийн штабт мэдмэгц «бүх нөхцөлөөр хангах» тушаал даруйхан ирнэ гэж бодож байсан нь лавтай... 

	Хүүг хоёр давхар хөнжлөөр хучиж аль хэдийн ээж минь намайг энхрийлж байсан шигээ хучлагыг тал бүрээс нь нямбайлан ивэв.

	Дуу чимээ гаргалгүй би төмөр малгай, шинелийнхээ дээрээс цуваа өмсөж, автомат буугаа аваад газар гэрээс гарч намайг иртэл хэнийг ч бүү оруул гэж харуулдаа тушаав.

	Шөнийн тэнгэр бүрхэг байлаа. Үнэндээ бороо аль хэдийн арилсан боловч, хойд зүгээс салхи сэр сэр үлээж, харанхуй, хүйтэн байв.

	Манай газар гэр германаас биднийг тусгаарласан Днепр мөрнөөс долоон зуугаад метрийн зайд ширэнгэд байрлана. Би дайсны эргээс харвасан алсын пуужингийн гэрлээр чиг баримжаа хийж ширэнгэн дундуур явлаа. Дайсны хамгаалалтын шугамын дагуу энд, тэндээс пуужин харвана. Пулемётын тасалдсан тачигнах дуу шөнийн нам гүм байдлыг байсхийгээд л эвдэнэ. Манай хорооны захирагчийн хэлдгээр германчууд шөнийн цагт «дадлага» хийж, хэдэн минут болоод л манай эрэг рүү буудна.

	Би Днепрт хүрээд шуудуугаар явж ойрхны харуулын газарт хүрээд хамгаалалтын салааны захирагчийг над дээр дууд гэж тушаав.

	Захирагчийг амьсгаадан ирэхэд би түүнтэй хамт эргийн дагуу явлаа. Тэрээр миний ирсэн хэргийг «жулдрай жаалтай» холбоотой байж магад гэж бодсон бололтой шууд л түүнийг асуув. Тэгэхэд нь би асуултад хариулалгүй, яриаг өөр тийш нь эргүүлсэн боловч, үнэндээ миний сэтгэл санаа өөрийн эрхгүй жаал хүү рүү эргэсэн байв.

	Харанхуйн дунд эргэлдсэн Днепр мөрний хагас километр өргөн цүнхлийг ажихад жижигхэн Бондарев тэр эргээс гатлан ирсэн гэхэд надад нэг л итгэмээргүй санагдав. Хүүг гол гаталгасан хүмүүс хэн байв? Тэд одоо хаана байна? Завь хаана байна? Яагаад харуулынхан хардаггүй бил ээ? Эсвэл магадгүй жаал хүүг тэр эргээс хамгийн нарийн газраар нь оруулсан юм болов уу? Тэгээд бас намрын шөнийн хүйтэн усанд хүч чадал султай, туранхай жижигхэн жаалыг ус гаталгахаар шийдлээ гэж үү?

	Манай дивиз Днепр мөрнийг гатлахаар бэлтгэж байв. Миний олж мэдсэн зааварчилгаар бол насанд хүрсэн эрүүл чийрэг эрэгтэй хүн дээр хийсэн тооцоонд «... хэрэв ус +15 хэмээс доош байвал хамгийн сайн усчин ч ус гатлахад маш бэрхтэй, өргөн голыг бол бүр ч гаталж болохгүй» гэж заасан байдгийг би бараг л цээжилсэн юм. Гэтэл одоо ус +15 хэмээс бүүр доош +5 байгаа бол яана?

	Үгүй ээ! Завиар энэ эрэгт тулж ирэх ёстой, гэтэл хүүг харуул яагаад хараагүй бил ээ? Жаал хүүг буулгаж орхиод завь огтхон ч мэдэгдэлгүй чимээгүйхэн явчихсан гэж үү? Би бүр таамаглаж ядан явлаа.

	Намайг харуулаа шалгаж явахад тэд овоо л байв. Харин Днепр мөрөнд бүр ойрхон хонхорт байрлуулсан нэгэн харуул үүргэлж байхыг илрүүлэв. Тэрээр босоогоороо «зүүрмэглэж» нуувчныхаа ханыг налан, төмөр малгай нүд рүү нь гулсан орсон байв. Биднийг очиход тэрээр ухасхийн цочиж автоматаараа биднийг толгой дараалан шүрших шахсан юм. Би тэрийг нэн даруй сольж шийтгэхийг тушаагаад ангийн нь захирагчийн дэргэд нам дуугаар зэмлэв.

	Бид эргүүл хийж дуусаад баруун жигүүрийн нуувчны овгор шорооны ёроолд сууцгааж, байлдагчидтай хамт тамхи татацгаав.

	Пулемётын талбартай энэ том нуувчинд тэд дөрвүүлээ байлаа.

	— Нөхөр ахлах дэслэгч ээ! Нөгөө бандийн учрыг яаж олсон бэ? гэж жижүүр хийгээд тамхи ч таталгүй пулемётын дэргэд зогсож байсан нэг байлдагч намхан дуугаар асуув.

	— Тэр чинь юу юм бэ? гэж би чих тавин сонирхов.

	— Тийм ээ, энэ бол жирийн хэрэг биш шиг надад санагдах юм. Нохойг ч гэсэн гэрээс хөөж гаргамааргүй тийм шөнөөр тэр жаал голыг эрэг өөд авирч байдаг. Ямар хэрэг байна? Тэрээр завь унаж нөгөө эрэг рүү юу хийж явдаг байна аа? Яах гэж? Тэр үл ойлгогдох тэр нүцгэн бандид нэг л учир бий. Ярьдаг болтол нь сайн шалгаж шүүсийг нь шахах хэрэгтэй. Бүх үнэнийг нь мэдэх хэрэгтэй гэв.

	— Тийм ээ, ер нь ойлгогдохгүй байгаа юм гэж нөгөө байлдагч нь итгэл муутайхан батлан хэлээд цааш нь: — Бэлтрэг шиг хүний нүүр харахгүй, бас тэгээд нүцгэн явдаг нь юу бил ээ?

	Би хэсэг бодсоноо:

	— Новоселкийн хүүхэд байгаа юм гэж худал хэлэв.

	Новоселки бол биднээс бараг дөрвөн километрийн зайнд орших бөгөөд тал нь шатчихсан томоохон тосгон юм.

	— Ээжийг нь германчууд аваад явчихсан болохоор байх газаргүй болсон юм... Тэгээд гол самардаж яваа юм гэв.

	— Чөтгөр аваг!..

	— Энэ дайн гай зовлон, гамшиг бүхнийг авчирч байна гэж хэлээд ахмад насны байлдагч миний өөдөөс харж явган суугаад уртаар санаа алдав. Ороосон тамхины нь гал өтгөн ургасан шаравтар үстэй өргөн нүүрийг гэрэлтүүлнэ. — Гай гамшгаас аюултай юм алга! Харин Юрлов тэнэг л юм бодож байна даа. Энэ зэрлэг араатнууд хүнийг хачин болгож байна шүү дээ. Тэгж хэлж болохгүй! гэж пулемётын дэргэд зогсож байсан байлдагч руу хандаж тэрээр намуухан агаад тунгаан бодож өгүүлэв.

	— Би бол сонор сэрэмжтэй хүн гэж Юрлов зөөлөн дуугаар шулуухан, хэлснээ, — Тэгээд чи намайг бүү зэмлэ, миний бодол санааг одоодоо өөрчилж чадах ч үгүй! Итгэмтгий, сайхан сэтгэлтэй хүнийг тэвчиж чадахгүй. Энэ л итгэлээс болж хил хязгаараас эхлээд Москва хүртэл цусаа урсгалаа!.. Бол оо юм биш үү? Чиний тэр итгэл, сайхан сэтгэл чинь германчуудад тусалсан хэрэг ч болж болох юм! Нөхөр ахлах дэслэгч та, хувцас нь хаана байгааг хэлж чадах уу? Тэгээд усан дотор юу хийв? Энэ бүхэн хачин юм, нэг л сэжигтэй гэж би бодож байна! гэв.

	— Хэ, доод тушаалын хүн байгаа юм шиг л авирлах юм гэснээ, ― Ээ дээ чамгүйгээр тэр хүүхдийн учрыг олж чадахгүй юм шиг чи бодож байх шив дээ. Тэгэхийн оронд захирагчид архины талаар юу гэж байгааг асуусан бол дээр биш үү, хөлдөж үхэхээс аврах юм алга, дулаацуулах юм даанч алга. Мөд өгөх нь үү, асуу. Харин жаал хүүг бидэнгүйгээр учрыг нь олно биз... гэв.

	... Байлдагч нартай нэлээд удаан сууснаа, Холин одоохон ирэх ёстойг санаад тэднээс уучлал гуйж буцах замдаа оров. Намайг хүргэж өгье гэхэд нь хориглож ганцаар яваад түдэлгүй харамсав. Би харанхуйд төөрч, тэгээд миний ойлгосноор бол арай баруунаар модон дундуур тэмтчин явсаар харуулын зогсоох дуугаар чигээ олж авав. Би гучаад минут хүйтэн салхинд явж газар гэртээ даарсаар хүрч ирэв.

	Жаал хүүг унтаагүй байсанд би ихэд гайхлаа.

	Тэрээр модон орон дээр хөлөө унжуулан дан цамцтай сууж байв. Зуухны гал хэдийн унтарч, газар гэр хүйт дааж амнаас уур савсаж байв.

	— Одоо болтол ирээгүй юү? гэж жаал хүү тулган асуув.

	— Үгүй байна. Чи унт, унт. Ирэхээр нь би чамайг сэрээнэ.

	— Тэр хүрсэн болов уу?

	— Тэр гэж хэн бэ? гэж би ойлголгүй асуучхав. 

	― Нөгөө байлдагч. Бичиг явуулсан... 

	— Хүрсэн! гэж би мэдээгүй мөртөө худал хэлэв. 

	Би бас түүнийг гаргаж өгөхдөө энэ тухай, илгээлтийн тухай хэлэхээ мартжээ.

	Жаал хүү дэнгийн бортого руу хэсэг харж сууснаа гэнэт тэссэнгүй;

	— Намайг унтаж байхад та энд байсан уу? Би нойрондоо юм яриагүй биз?

	― Үгүй, би юм сонсоогүй. Юу гэж?

	— Зүгээр ээ. Уг нь ярьдаггүй л юм. Сая яасныг мэдсэнгүй, гэхдээ жаахан ядраад байгаа юм гэж шуудхан хэлэв.

	Тэгтэл Холин ч ирэв. Чацархаг биетэй, хар үстэй, сайхан залуу герман чемодан барьсаар газар гэрт орж ирлээ. Тэрээр явдал дундаа нойтон хайрцгаа над руу шидээд жаал хүү рүү ухасхийж:

	— И-ваан!гэв.

	Жаал хүү Холинг хармагц нүд нь сэргэн инээд алдав. Баярласандаа бүр хүүхдийн төрхөөр инээмсэглэв.

	Энэ бол сайн найзуудын уулзалт байсан болохоор тэр мөчид би энд байх нь лав илүүдсэн биз. Тэд том хүмүүс шиг тэврэлдэв. Холин хүүг дахин дахин үнсэж, жаахан ухраад түүний туранхай мөрнөөс нь хоёр гараараа базлан баярлан хариу хэлсэн нь:

	... — Катасоныч Диковкийн дэргэд завьтай чамайг хүлээж байхад, харин чи энд байж байдаг... 

	— Германы Диковкт уу? эрэгт нь ойртох арга байхгүй гэж жаал хүү хэлээд гэмшсэн янзтай инээмсэглэв. Би Сосновкоос хөвсөн юм. Яасан гээч голын дунд тамирдан шөрмөс татахад ингээд л дууслаа гэж бодсон юм... 

	— Яаж чи хөвсөн юм бэ? гэж Холин гайхсанаа хашхиран асуув.

	— Модны тайрдсан дээр хөвсөн юм. Та бүү загнаарай. Өөр арга байгаагүй, завинууд бүгд хамгаалалтад байсан. Тийм харанхуйд танай зааж өгсөн замыг олоход үнэхээр бэрх байв. Гэнэт нэг юм мөргөв. Тайрдас эргэлдэн өнхөрч, бас хөл газардлаа!.. гэж догдлов. Яаж хөвснийг сайн мэдэхгүй байна.

	Сосновк тосгон нь дайсны эрэг дээр нэлээд дээхэн байдаг. Харин жаал хүү бараг гурван километр хөвсөн байв. Арван сарын хүйтэн усанд харанхуй шөнөөр ийм турьхан жаал хүү хөвж гарлаа гэдэг үнэхээр гайхамшиг... Холин эргэнгүүт хүчтэй ухасхийж шөрмөслөг гараа над руу сунган хайрцгаа аваад банзан орон дээр зөөлхөн тавьж, түгжээг тайлан:

	— Машиныг ойртуулж ирээч, би хүрч ирж чадаагүй юм. Харуулдаа хэнийг ч бүү оруул. Өөрөө ч орж ирэх хэрэггүй гэж тушаа! гэв.

	Биднийг хэнд ч харуулах хэрэггүй. Ойлгов уу? гэв. Дэд хурандаа Грязновын асуух байдлаар юм уу? эсвэл захирах тушаах байдлаар хэлдэг энэ «ойлгов уу» гэдэг ёжтой үг манай дивизэд байтугай армийн штабт ч дэлгэрсэн юм.

	Би машиныг арваад минут эрж байж олоод жолоочид газар гэрт хэрхэн дөхөж очихыг зааж өгөөд эргэж ирвэл жаал хүү их л өөр болсон харагдана.

	Жаал хүү маань лав өөрт тохируулан оёсон бололтой цас шиг цагаан захтай цэрэг цамц, хар хөх өмд, аятайхан ширэн гутал өмсөж, энгэр дээрээ Эх орны дайны одон, «Эр зоригийн төлөө» медаль тэмдэг зүүсэн харагдав. Одоо түүнийг харахад тэдний хорооны сурагчийн нэг шиг санагдаж, тэгэхдээ эрүүл чийрэг бөх эр байх агаад, гагцхүү мөрөн дээрээ погоонгүй аж.

	Тэрээр мухар сандал дээр тухлан суугаад Холинтой ярилцаж байв. Намайг ормогц тэдний яриа чимээгүй болсныг бодоход Холин хоёулхнаа ярилцах гэж намайг машин руу явуулсан байх нь гэж бодов.

	— Чи хаашаа алга болчхов? гэж дурамжхан янзтай хэлээд: — Алив, суу, дахиад нэг аяга аваад ир гэв.

	— Шинэхэн сониноор бүтээсэн ширээн дээр өөрийнх нь авчирсан өөх, утсан хиам, хоёр лааз нөөш, боодолтой жигнэмэг, бас хоёр жаахан хүүдийтэй юм, цэмбэн гэртэй дашмаг байв.

	Орон дээр эрэгтэй хүүхдийн маш гоёхон, цоо шинэ богино нэхий дээл, офицерын чихтэй малгай тавиастай харагдана.

	Холин талхыг «боловсон маягаар» маш нимгэн зүсэж, дашмагтай архинаас гурван аяганд өөртөө, надад тэхий дундуур харин жаал хүүд хуруу хэртэй хийгээд:

	— Амар мэнд уулзсаны төлөө! гэж аягатай архиа өргөн маш их хөгжилтэй, сэтгэл хангалуун өгүүлэв.

	— Намайг эсэн мэнд эргэж ирж байхын төлөө! гэж жаал хүү бодлогошрон өгүүлэв.

	Холин хүү рүү түргэн зуур хараад:

	— Чамайг Суворовын сургуульд орж офицер болохын төлөө! гэхэд нь

	— Үгүй, үүнийг дараа нь гэж татгалзсанаа, — Одоо дайн болж байна, тэгэхлээр дандаа эргэж ирж байхын төлөө! гэж тэссэнгүй давтан хэлэв.

	— За яах вэ, маргалдахаа больё. Чиний ирээдүйн төлөө! Ялалтын төлөө гээд тулган ууцгаав. 

	Жаал хүү архинд дасаагүй учир залгингуутаа цацаж, нүднээс нь нулимс гарч, нүдээ сэмхэн арчих аядав. Жаал хүү Холинг дуурайн зүсэм талх авч удаанаар үнэрлэн аажуухан зажлан идэв.

	Холин маш түргэн зуур талханд хачир тавьж жаал хүү рүү дөхүүлж тавив. Тэрээр нэгийг авч нэг л дурамжхан удаан идэв.

	— Алив, идээд байгаарай! гэж Холин давтаж хэлээд өөрөө амтархан иднэ.

	— Жаахан төсөөрчээ, чадахгүй нь гээд жаал хүү санаа алдав.

	Жаал хүү намайг огтхон ч ажиглах үгүй, зөвхөн Холинд хандаж «Чи» гэж ярина. Архи уугаад Холин бид хоёр «мангас болж» эрүүгээ чилтэл идэхэд, жаал хүү ч жижгэвтэр хачиртай талх хоёрыг идээд алчуураар гар, амаа арчаад

	— Аятайхан боллоо гэж ам нээв.

	Тэгэхэд нь Холин хүүгийн өмнөх ширээн дээр өнгө өнгийн цаастай шоколадан чихэр тавив. Жаал хүүгийн царай чихрийг хараад хүүхдийн зангаараа нэг ч их баярласангүй. Тэрээр ганцханыг яаралгүйхэн аваад, өдөр бүр шоколадан чихэр идэж байдаг юм шиг, цаасыг хайхрамжгүйхэн задлаад хэсэгхэнийг хазаж, чихрийг ширээний гол руу түлхээд:

	— Та хоёр идэцгээ! гэв.

	— Үгүй дээ, дүү минь, архины дараа энэ чинь онцгүй байдаг юм!

	— За тэгвэл явцгаая гэж жаал хүү гэнэт хэлээд ширээ рүү харалгүй босов. — Дэд хурандаа намайг хүлээж байна, суугаад яах вэ?.. Явцгаая! гэж тэрээр шаардав.

	— Одоохон явцгаана гэж Холин тун тэвдэнгүй өгүүлэв.

	Холин гартаа ташмагаа бариад өөртөө, бас надад архи аягалах гэсэн боловч хүүг боссоныг хармагц ташмагаа байранд нь тавиад:

	— Одоохон, одоохон явъя гэж дурамжхан хэлээд босов.

	Тэгээд хүү малгайг өмсөж үзлээ.

	— Ээ золиг гэж томдчихжээ!

	— Жижиг байгаагүй. Би таарна гээд авсан юм. Бид одоо явж хүрэх л байна. Дараа нь ямар нэг арга бодъё... гэж Холин илэрхий зөвтгөх мэт тайлбарлаж хэлэв.

	Холин идээ будаатай ширээндээ харамсан, дашмагаа авч зайлж үзээд урам нь хугарсан байдлаар намайг харж,

	— Хайран их юм үрэгдэх нь, тийм ээ! гэв.

	— Наад хүндээ үлдээ! Чи чинь өлсгөлөн юм уу? гэж янзгүй байдлаар жаал хүү өгүүлэв.

	— Чи юу хэлнэ вэ!.. ташмаг чинь жирийн юм биш шүү, надад данстай юм. Харин чихэр бол энэнд ямар ч хэрэг байхгүй... гэж Холин хошигнож хэллээ.

	— Одоо яая гэх вэ! хэмээн хүү хэлэв.

	— Тэгэх л болж дээ... Манайд аль юм үрэгдэж байгаад хэн харамсахгүй байх вэ! гэж Холин санаа алдаад надад хандаж: — Газар гэрийн дэргэдэх манаагаа явуул! Сайн хараарай. Биднийг хэнд ч харуулж болохгүй.

	Би хумиралдсан нөмрөг цуваа хөдрөөд жаал хүү рүү ойртон очив. Холин жаал хүүгийн богино дээлийн товчийг товчлоод:

	— Машинд зөөлөвч өвс дэвсчихсэн, тэврээр нэг бухлыг тэр чигээр нь! Би бас хөнжил, дэр авсан, штаб хүртэл одоохон хажуулцгаа гэв.

	— За. Ванюшка салах ёс гүйцэтгэе! гээд би жаал хүүд гараа сунгав.

	— Салах биш ээ, харин дахин уулзтал баяртай! гэж жаал хүү засаж хэлээд дүрэлгэр нүдээрээ намайг шагнаж, чөргөр туранхай гараа надад өгөв.

	Тагнуулын хэлтсийн бүрхүүл нь сөхөөстэй «Дож» машин газар гэрээс хэдхэн алхмын зайтай зогсож байгааг анхандаа олж харсангүй.

	— Родионов! гэж манаачаа би аяархан дуудав.

	— Би, нөхөр ахлах дэслэгч ээ! гэсэн сөөнгөдүү бээрсэн дуун архан талд минь гарав.

	— Одоохон штабын газар гэр лүү явагтун! Удахгүй чамайг дуудна гэж би хэлэв.

	— Мэдлээ! гээд цэрэг эр харанхуйн дунд алга болов.

	Би газар гэрээ тойрвол хэн ч байсангүй. «Дож» машины жолооч богино нэхий дээлийн гадуур цув нөмөрсөн, унтаж ч байгаа юм уу, зүүрмэглэж ч байгаа юм уу? гэмээр тэрийн хэвтэнэ.

	Би газар гэртээ ойртож хаалгыг тэмтрэн олоод, дутуу онгойлгож,

	— Боллоо! гэв.

	Жаал хүү, бас Холин чемоданаа барин гарч ирээд машиндаа оров. Холин машины бүрхүүлийг хааж намхан дуугаар жолоочийг сэрээхэд мотор хүнгэнэж “Дож» хөдлөв.

	 

	III

	Дивизийн тагнуулын сумангийн салааны захирагч, ахлагч Катасонов гурав хоногийн дараа над дээр ирлээ.

	Тэрээр гуч гаруй настай, намхан, туранхайвтар хүн. Дээд уруул нь арай богинохон, жижигхэн духтай, шалчгар хамартай, гялалзсан цэнхэр нүдтэй, сэргэлэн залуу байв. Нүдэнд дулаахан харагдах энэ Катасонов зүйрлэвэл молтогчин туулайтай төстэй санагдав. Тэрээр даруухан, дуу шуу цөөнтэй жирийн л хүн. Катасонов тултираа хэлтэй болохоор түүнээсээ зовсондоо хүний дэргэд бага ярьдаг ч байж болох юм. Урьд нь би Катасоновыг мэддэггүй байсан бол «амьд хэл» олзолдог манай армийн хамгийн сайн «анчны» нэг гэж бодоход бэрх. Одоо манай дивизийнхэн өхөөрдөхдөө «Катасоныч» гэж дуудна.

	Сүүлийн үед Катасоновыг харах бүрд жижигхэн Бондарев байнга бодогддог болов. Тэгэхдээ бяцхан хүүгийн тухай Катасоновоос асууж зүрхэлдэггүй байлаа. Асуувал тэр мэдэх ёстой л доо.

	Катасонов тэр шөнө «очих аргагүй үй түмэн дайсантай эрэг» Диковкийн орчимд завьтайгаа жаал хүүг хүлээж байсан юм чинь.

	Катасонов штабын газар гэрт орж ирмэгцээ хөх ягаан хавчаартай цэрэг малгайгаа гартаа атгаж, даруухан мэндлэн, үүрсэн юмаа ч буулгалгүй үүдний хавьд зогсож, намайг бичээчээ зэмлэж дуустал тэсвэртэйеэ хүлээв.

	Хүмүүс шуугилдан байхад би дөнгөж саяхан Масловоос утсаар яршигтай даалгавар авсандаа цухалдаж суув. Маслов бараг л өдөр бүр өглөөгүүр над руу утасдаж нэг л юмны тухай тоо томшгүй мэдээ сэлт, баримт, [image: зурах, бичвэр-г агуулсан зураг

	хүснэгт, бас бүдүүвч зургийг даруй үйлдэж яаралтай танилцуулахыг шаардана. Бичиг цаасанд хэт дуртайд нь дургүй хүрдэг юм.

	Масловын яриагаар бол би л хорооны штабт энэ бүх бичиг сачгийг цаг тухайд нь танилцуулж байвал дайн ойрын хугацаанд амжилттай дуусгах юм шиг бодогддог. Ийм новшийн ажил надад тохогддог байв. Маслов намайг энэ тайландаа «Зүрх сэтгэлээсээ хувь нэмэр оруулахыг» шаардана. Би ч «хувь нэмэр оруулж байна даа» гэж бодохыг хичээвч, манай батальонд надаас өөр даалгаврыг гүйцэтгэх офицер байхгүй, туршлагатай бичээч ч байхгүйгээс мэдээ сэлт нь хугацааг байнга л хождуулдаг болохоор бид нар нэг л мунгинаад байх шиг бодогддог байх.

	Надад бол тайлан мэдээ бичиж сууснаас байлдаж явах нь амар юм шиг үргэлж бодогдож, батальоныхоо жинхэнэ захирагчийг хэзээ нэг томилж ирүүлэх бол гэж тэсэж ядан хүлээж байв.

	Тэр нь ирээд үзэг л дээ!

	Намайг бичээчээ загнаж дуустал, Катасонов цэрэг малгайгаа гартаа атгаж, үүдэнд зогссоор байв.

	— Юу гэж чи над дээр ирэв? гэж би түүн рүү эргэж харан асуув.

	Ер нь асуух хэрэг ч байгаагүй юм. Маслов надад Катасоновыг ирнэ гэдгийг урьдчилан мэдэгдэж, түүнийг АБ1 руу оруул, туслалцаа үзүүл гэж тушаасан юм.

	— Танай эндээс германчуудыг харах санаатай... гэж Катасонов биеэ барин өгүүлэв.

	— За тэгвэл яах вэ... хар л даа, гэж өршөөнгүй аясаар өгүүлэн зөвшөөрөв.

	Би зарлага цэрэгтээ Катасоновыг АБ-нд хүргэж өгөхийг тушаав.

	Хоёр цагийн дараа мэдээгээ хорооны штабт хүргүүлж, би өөрөө батальоны гал зууханд хоол амталж үзчихээд бут сөөг дундуур арай ядан явж АБ-нд очив.

	Катасонов яндан дурангаар «германчуудыг ажиглаж» байв.

	Надад хэдийгээр бүх юм тодорхой байвч, би бас дурангаар харав.

	Днепр мөрний өргөн давлагааны цаана дайсны эрэг орчим газар бүрийж харагдана. Усны эргээр нарийн зурвас элс, цаана нь метр илүү өндөр мөргөцөг, хавцгай, армаг тармаг бут бургас ургасан шавартай эрэг харагдана. Шөнө нь тэнд дайсны харуул байнга эргүүл хийнэ. Бүр цаашилбал найман метр орчим өндөр эгц эрэг ганга байв. Дээд талд нь дайсны хамгаалалтын суваг бий. Өдийд тэнд зөвхөн ажиглагчид жижүүрлэж, бусад нь далдалж бэхэлсэн хоргодох байрандаа лав унтаж байгаа байх. Германчууд шөнө болоход шуудуугаар тарж харанхуйд байнга л буудаж, өглөө болтол гэрэлтүүлэх пуужин харвана.

	Усны захын элсэн дээр таван хүний хүүр харагдана. Лав л гурвыг нь янз янзаар сэглэж хаясан байхыг би хоёр долоо хоногийн турш ажиглаж байна.

	Саяхан тэр хоёрыг тэдэнтэй зэрэгцүүлэн тавьж, нурууг нь бидний байгаа АБ руу харуулжээ. Тэд хоёулаа хувцас хунаргүй, хөл нүцгэн усан цэргийн эрээн цамцтай, хөөчихсөн хэвтэж байгаа нь яндан дурангаар тодхон харагдаж байв.

	— Ляхов, Мороз хоёр мөн байна гэж Катасонов дурангаас нүд салгалгүй ярина. Тэд нар бол сайн нөхөд, дивизийн тагнуулын салааны ахлагч нар байжээ. Катасонов ажиглаж байснаа тултираа хэлээр аяархан эдний юу болсныг ярина.

	— Дөрөв хоногийн өмнө дайсанд олзлогдогсдыг авхуулахаар тэр эрэг рүү таван хүнтэй тагнуулын бүлгийг явуулсан юм. Тэд ус гаталж тэр эрэгт хүрээд чимээ шуугиангүйгээр «амьд хэл» олзолж авсан боловч буцах замдаа германчуудад харагдсан юм. Гурав нь баривчилсан герман офицертойгоо завиар зугтаж амжсан билээ. 

	Далдалж бэхэлсэн байрнаас гараад явж байхдаа Катасоновоос бяцхан Бондаревын талаар асуув.

	— Ванюшка юу? гэж Катасонов өхөөрдөнгүй асуугаад над руу харах нь түүний царайд ер бишийн дотно инээмсэглэл, уярсан сэтгэл тодорч: — Гайхамшигтай сайн хүү. Харин гай зовлон л бүү учраг! Өчигдөр байлдааны цагийн асуудал болсон.

	— Энэ чинь юу гэсэн үг вэ?

	— Дайн болж байгаа биз дээ. Тэгэхээр бүх л юм түүнд чиглэгдэж байна. Бондаревыг бид Суворовын сургуульд явуулахаар болж, захирагчийн тушаал гарсан. Гэтэл тэр маань яасан ч явахгүй гэж гөжөөд болдоггүй ээ. Дайн дууссаны дараа л болъё гэж ганцхан үг хэлж зүтгэнэ. Одоо бол байлдана, тагнуул хийнэ гэнэ.

	— Тэгээд захирагчийн тушаал гарсан юм бол байлдах гээд байх даа яах вэ дээ.

	— Ээ, хүүг яагаад ч хориглож чадахгүй! Дайсныг үзэн ядах үзэл ёстой нэг дүрэлзэж байгаа юм... Тагнуулд бид л явуулахгүй бол тэр явчихна. Нэг удаа явчихсан юм л даа... гээд Катасонов санаа алдаж, цагаа хараад, мартсанаа санасан мэт: — Үг олдож, үхэр холдлоо гэв.

	— Их буучдын АБ руу ингээд явж болох уу? гэж Катасонов гараараа зааж асуув.

	Хэдэн хормын дараа тэрээр бургасны мөчрийг дадмаг гулзайлгаж, ширэнгэн дундуур чимээ аниргүй алга болов.

	Гуравдугаар батальоноос баруун талд орших манай болон хөрш гуравдугаар батальоны ажиглах байрнаас түүнчлэн дивизийн их бууны АБ-наас Катасонов хоёр хоногийн турш «Германчуудыг ажиглаж» хээрийн өврийн дэвтэртээ тэмдэглэл сэлт хийв. Манайхны илтгэснээр бол тэрээр бүхэл шөнөжингөө АБ-д яндан дурангаар харан, тэндээ өглөө ч, өдөр ч, орой ч байнга байсныг бодоход Катасонов ер нь хэдийд унтдаг хүн байна аа? гэж надад өөрийн эрхгүй бодогддог байв.

	Гурав дахь өдрийн өглөөгүүр Холин хүрч ирэв. Тэрээр штабын газар гэрт орж ирээд, бүгдтэй нь хөгжилтэй мэндлэв.

	Холин нам гүмийг эвдэж, «Юу ч битгий яриарай» гээд гарыг минь атгасан нь хурууны үе бүхэн янгинаж өвдсөнөөс би хотолзов.

	— Чи надад хэрэг болоод байна! гэж тэрээр анхааруулаад харилцуурыг авч гуравдугаар батальон руу утасдан захирагч, ахмад Рябцевтэй ярилцав.

	—... Чам дээр Катасонов очно, чи туслаарай! Тэр чамд тайлбарлана... Түүнд сайн халуун хоол өгөөрэй!.. Цааш сонсож бай. Хэрэв намайг их буучид, бас өөр хүн асуувал яг арван гурваас хойш танай штаб дээр байна гэдгийг хэлж болохгүй шүү. Чи бас надад хэрэгтэй байна.

	Хамгаалалтын бүдүүвч зургийг бэлтгээд байрандаа байж бай... гэв.

	Рябцев Холиноос насаар арав орчим ах байтал Холин «чи» гэж ярина. Бас бидний дарга биш байтлаа, тэрээр Рябцевтэй ч, надтай ч өөртөө шууд захирагддаг юм шиг харилцана.

	Дивизийн штабын офицеруудтай ч, хорооны захирагчтай ч, яг л ингэж ярилцдаг нь төрөлх зан авир нь ажээ.

	Холин бидэнд бол дээд штабын төлөөлөгч яриангүй мөн боловч хэргийн гол нь зөвхөн үүнд байгаа юм биш ээ. Бусад тагнуулчин шигээ энэ ажил бол дайны үйл ажиллагааны амин сүнс нь байдаг болохоор хүн бүр л надад туслах ёстой гэж итгэсэндээ тэр биз ээ.

	Тэрээр намайг юу хийх гэж байгаа, штабт ажил ямар байгаа зэргийг огтхон ч асуулгүй татаж байгаа тамхиа орхиод шууд тушаах өнгийн дуугаар:

	— Хамгаалалтын бүдүүвч зураглалаа ав, танай байлдагчдыг очиж үзнэ... гэв.

	Холины захиран тушаах хэлбэрээр харилцах нь надад нэг л таалагдсангүй. Гэсэн ч урьд нь тагнуулчдаас түүний талаар нэг биш удаа сонссон болохоор аймшиггүй зоригтой, сэргэлэн, овсгоотой, ухаантайг нь бодоод уучлан дуугүй байдаг юм. Харин өөр ямар нэг хүн байсан сан бол би дуугүй байхгүй л дээ. Надад яаралтай ажил байгаагүй боловч, штабт жаахан ажиллах ёстой гэж хэлэхэд тэрээр:

	— Тэгвэл чамайг машины дэргэд хүлээж байя гэж хэлээд гараад явчхав.

	Дөрвөн хорооны штабын үдээстэй хавтаст хэргээс бүх тушаал шийдвэр, захирамжийг үзэж цаг хэртэй болоод гарч ирэв.

	— Тагнуулын хэлтсийн брезент бүрхүүлтэй “Дож» машин царс модны ёроолд зогсож байв. Автомат буу мөрөндөө өлгөсөн жолооч хойш урагш алхална. Холин жолооны ард сууж зураг дэлгэж, Катасонов дэргэд нь гартаа хамгаалалтын бүдүүвч зураглалыг бариад сууж байв. Тэд хоорондоо ярилцаж байснаа намайг ойртож очмогц, чимээгүй болж, над руу толгой дохив. Катасонов машинаас ухасхийн гарч, надтай мэндлээд ердийн заншлаар ялдамхан инээмсэглэв.

	— За аль вэ! гэснээ Холин бүдүүвч зураг, зураглалыг хуйлж аваад бас гарч ирэв.

	— Бүгдийг сайн үз, тэгээд амар! Хоёр гурван цагийн дараа би ирнэ... гэв.

	Би Холины урд орж олон улбааны нэгээр нь дагуулж явав. «Дож» гуравдугаар батальон руу яваад өгөв. Холины сэтгэгдэл маш өндөр агаад хөгжилтэйгөөр исгэрэн алхална. Чив чимээгүй, зэвэргэн энэ өдөр дайны тухай мартаж болмоор ч санагдав.

	Гэтэл дайны байдал ямар байсан гээч. Бидний өмнөх ойн цоорхойд дөнгөж шинэхэн ухсан далдлах байр, зүүхэн талд нь харилцах байр, цаана нь дээгүүрээ битүү мод бургасаар маш сайн хучин нууцалсан ухмал шуудуу усны эрэгт тулж очдог юм. Шуудууны урт нь зуу илүү метр.

	Бүрэн биш бие бүрэлдэхүүнтэй батальоноор шөнийн цагт ийм эргүүл (тэгэхдээ бүр ганцхан салааны хүчээр шүү) хийхэд тийм амар биш байв. Энэ тухай Холинд ярьж, өөрийн ажлаа үнэлүүлэх гэсэн чинь, харин тэрээр хяламхийж хараад, батальоны үндсэн ба туслах ажиглах байр (АБ) хаана, хаана байрлаж байгааг сонирхоно. Би ч зааж өгч явлаа.

	— Ямар чимээ аниргүй юм бэ? гэж Холин нэг ч их баясгалантай бишээр өгүүлэн, ширэнгийн захад ойртож зогсоод байлдааны зориулалттай дурангаар Днепр мөрөн, эргийг нь харна. Энэ жижигхэн довцгоос бүх юм алган дээр байгаа юм шиг харагдана. Миний байлдагчдыг ч тэрээр онц сонирхохгүй байгаа бололтой.

	Тэр дурандаад л, би дэргэд нь сул зогсоод л байснаа, санаа авч:

	— Тэр жаал хүү чинь над дээр байсан юм. Ер нь тэр юун хүүхэд вэ? Хаанаас ирсэн юм бэ? гэж би асуув.

	— Хүүхэд үү? гэж Холин хайхрамжгүйхэн эргүүлж асуухдаа огт өөр л юм бодож байгаа бололтой.

	— Аа, Иван уу! Их юм мэдвэл илүү хурдан өтөлдөг юм гэж тоглоом хийгээд, — За яах вэ, чиний метро2 руу оръё! гэж шууд хэлэв.

	Шуудуун дотор хав харанхуй байлаа. Гэрэл оруулах гэж дээврийг нь энд тэнд цоорхой орхисон боловч дээгүүр нь бургас модны мөчрөөр хучжээ. Бид, харанхуй шахам хонгилоор нуруугаа жаахан бөхийгөөд урагш алхаж явахдаа энэ чийгтэй, харанхуй хонгил эцэс төгсгөлгүй юм шиг санагдана. Бидний өмнө арай тод гэрэл харагдав. Днепр мөрнөөс арван тав орчим метр зайд орших харуулын байлдагчдын нуувчинд хүрч ирэв.

	Өргөн мөртэй буурь суурьтай эр Холинг хулгайн нүдээр ажин, тасгийн захирагч, ахлагч залуу надад илтгэл өгөв.

	Эрэг нь элсэрхэг боловч энэ нуувчинд шалбааг шавхай шагайгаар татна. Аргагүй биз дээ, энэ шуудууны ёроол мөрний усны түвшнээс доор байгаа юм чинь.

	Холин сайхан зантай байвал ярих наргих дуртайг би мэднэ. Тэр хайрцагтай «Цагаан далай» гэдэг тамхи гаргаж, намайг болон цэргүүдийг дайлж, өөрөө татан, хөгжилтэйгөөр:

	— За та нарын амьдрал!.. Энд чинь дайны цаг гэхэд үнэмшимгүй нам жим, амар тайван, тэнгэр өршөөж байна шүү дээ!.. гэж хошигнов.

	— Амралт, сувиллын газар гэсэн үг! гэж хөвөнтэй өмд цамцтай гулжийсан өндөр, бөгтөр цэрэг, пулемётчин Чупахин баргар царайлан дэмжиж өгүүлэв. Пулемётчин төмөр малгайгаа толгойноосоо авч хүрзний ишинд өмсгөөд, дошин дээр хатгав. Хэдхэн хором өнгөрөхөд дайсны эргээс буудлага эхэлж, толгой дээгүүр сум шунгинав.

	— Мэргэн бууч уу? гэж Холин хэлэв.

	— Амралт сувиллын газарт хайртай нөхдийн хяналтад халуун шавраар жин тавьдаг сан... Чупахин гунигтай нь аргагүй өгүүлэв.

	 

	▼

	 

	... Тэр харанхуй хонгил шуудуугаараа бид АБ-ндаа буцаж ирцгээв. Германчууд манай хил хязгаарыг ийнхүү сонор соргог ажиглаж байгаа нь Холинд таашаагдсангүй. Дайсны талынхан байнга ажиглалт хийдэг нь бүрэн ойлгомжтой боловч Холин гэнэт бухимдан, дуугаа хураав.

	Тэрээр АБ-аас яндан дурангаар тэртээ эргийг арав орчим минут хараад, ажиглагчдад хэдэн асуулт тавьж, тэдний тэмдэглэлийн дэвтрийг эргүүлэн үзээд, юу ч ойлгогдохгүй байна, тэмдэглэл мөхөс, дайсны талын горим журмын талаар тодорхой ойлголт өгөхөөр юм алга байна гэж зэмлэв.

	Би санал нийлмээргүй хэр нь ээ дуугүй л байлаа.

	— Чи усан цэргийн цамцтай хэвтэж байгааг хэн болохыг мэдэж байна уу?

	— Мэднэ ээ.

	— Тэгвэл тэрийг татаад авчхаж болохгүй байна уу? Нэг л цагийн ажил! Дээрээс удирдамж хүлээгээ юү? гээд л сэтгэл түгшиж, эгдүүцсэн байдалтай өгүүлэв.

	Бид нуувчнаас гарч ирээд би Холиноос:

	— Катасонов та нар юу хараад байгаа юм бэ? Ямар нэг юм эрж хайж бэлтгээд байгаа юм уу? гэв.

	— Зарлалын самбарт тодорхой бий! гэж над руу ч харалгүй хэлэв.

	Дараа нь бид гуравдугаар батальон руу чиглэн явцгаав. Би бодсон ч юмгүй тэдний араас даган явав.

	— Чи одоо дахиад надад хэрэггүй! гэж, гэнэт эргэж ч харалгүйгээр Холин хэлэв. Үүнийг сонсоод барьц алдан зогтусаж араас нь харж байснаа, эргээд штаб руугаа явав.

	«Хөөе, хүлээгээрэй!..» гэж Холин эрээ цээргүй дуудахад миний аазгай хөдлөв. Би гомдохдоо арай ядан ам нээж байлаа. Дэргэдүүр өнгөрч явсан байлдагч надтай мэндлээд, эргэж ирээд намайг гайхан ширтэв.

	Штабын бичээч илтгэж байна.

	— Хошууч хоёр утасдсан. Үүнийг танд илтгэ гэж тушаасан... гэв.

	Би хороон захирагч руу утасдав.

	— Танай тэнд юу байна? гэж хорооны захирагч өөрийн зангаар аажимхан, сунжруулсан дуугаар юуны түрүүн асуув.

	— Хэвийн байна, нөхөр хошууч аа!

	— Чам дээр Холин очно. Шаардсан бүхнийг нь нь хийгээрэй. Бүхий л туслалцаа үзүүлээрэй... гэв.

	«За, Холин ч яамай даа!» гэж бодогдов.

	Хэсэгхэн зуур хошууч чимээгүй байснаа:

	— Энэ бол «Волга» захирамж шүү. «Надад «Зуун нэгдүгээр» утасдсан юм.

	«Волга» гэдэг нь армийн штаб, «Зуун нэгдүгээр» гэдэг нь манай дивизийн захирагч, хурандаа Воронов байгаа юм.

	«За тийм байг! Холины хойноос гүйхээ болих уу даа. Юм хүсвэл түүнийг нь гүйцэтгэнэ! Хойноос нь явж очно гэдэг ч амар байна уу гэсэн биш гай болов гэсэн үг» гэж би бодож билээ.

	Ийнхүү би ажлаа хийж Холиныг мартахыг хичээв.

	Үдийн хоолны дараа би батальоны эмнэлгийн тасгаар оров.

	Энэ нь гуравдугаар батальоны зэрэгцээ баруун жигүүрт хоёр томоохон далдалсан байранд байдаг. Тэр нь үнэндээ тохиромж муутай л даа. Газар гэр, далдалсан байрыг германчууд барьж тоноглосон юм. Бидний төлөө тэд санаа тавиагүй гэдэг нь ойлгомжтой шүү дээ.

	Манай батальонд арваад хоногийн өмнө шинээр ирсэн бага эмч бол гоолиг биетэй, хорь орчим настай, тодхон цэнхэр нүдтэй, цайвар цагаан үстэй, сайхан хүүхэн юм. Тэрээр сандрахдаа сүлжээд самбайгаар боосон сэмбэгэр их үсээ гараараа дарж надад илтгэх гэж оролдов. Рапорт өгөх ч гэж дээ тэвдэж сандран амандаа бувтнав. Тэгэхэд нь би эмчид юу ч хэлсэнгүй. Түүнийг ирэхээс өмнө оронд нь ажиллаж байсан цэргийн бага эмч ахлах дэслэгч Востриков бол насаар ахимаг, багтраа өвчтэй хүн байсан юм. Тэрээр хоёр долоо хоногийн өмнө дайны талбарт амь үрэгдсэн. Туршлагатай, зоригтой, шаламгай хүн байлаа. Энэ эмэгтэй эмчид би дургүйхэн л байгаа юм.

	Өмссөн цэргийн дүрэмт хувцас нь гэвэл цэрэг цамц, бүсэлхийгээр нь тасам татсан өргөн суран бүс, гуяыг нь барьсан банзал, тэгшхэн шилбийг нь барьсан түрийтэй гутал ажээ. Энэ бүгд нь эмчид тун сайхан зохижээ.

	Үнэндээ тэр хүүхэн бид хоёр нэг нутаг, хуучин танил, Москвагийн нэг гудамжных л даа. Дайн болоогүй сэн бол би түүнтэй уулзаж, үнэн зүрхнээсээ хайрлан дурлаж, тэр ч бас надад адилхан дурлаж, хэмжээ хязгааргүй хөхин баясаж, оройн болзоонд гүйлдэн очиж «Горькийн нэрэмжит» цэнгэлдэх хүрээлэнгийн аль нэг нам гүм газар бид хоёр үнсэлдэж байсан биз ээ... Яая гэх вэ дээ, дайн! Би бол батальоны захирагчийн үүргийг гүйцэтгэж байгаа хүн, гэтэл тэр маань цэргийн бага эмч шүү дээ. Гэтэл энэ маань үүргээ сайн биелүүлж чадахгүй байдаг.

	Манай суманд «Хорьдугаар» шалгалт ирнэ, чи одоо хүртэл цагаан хэрэгслийг сайн чанаж угаах, бие бүрэлдүүнийг усанд оруулах ажлыг зохих ёсоор зохион байгуулаагүй байна гэж нэлээд дутагдлыг зааж, салааныхаа арnун цэврийн байцаагч, ариутгагч ажилтандаа шаардлага тавьж өөрөө захирагчийн хувьд хяналт тавьж ажиллах ёстой гэдгийг ойлготол нь зэмлэж хэлэв. («Хорьдугаар» шалгалт гэдэг нь бие бүрэлдэхүүний ариун цэврийн үзлэг).

	Бага эмч хүүхэн миний өмнө гараа доош унжуулж, толгойгоо гудайлган зогсоно.

	Бараг дуулдахгүй шахам аяархан тасалдангуй дуугаар «мэдлээ... мэдлээ...» гэж надад тасралтгүй хэлээд «бүх зүйлийг сайхан болгох» гэж одоо хичээн зүтгэнэ гэж батлав.

	Хүүхний гадаад төрх байдал илт гутрангуй байдалтай байгаа нь надад хөөрхийлөлтэй санагдав. Хэчнээн өрөвдсөн ч сэтгэлээр буулт хийх ёсгүй. Би энэ эмчийг өрөвдөх эрх байхгүй. Эх орноо хамгаалж байгаа байлдааны цагт тэсвэрлэх л хэрэгтэй. Бидний өмнө Днеприйг авахад хүч хуримтлуулах хялбархан биш тулалдаан зогсож байна.

	Гэтэл манай салаанд олон арван шархтан байж байдаг. Тэдний амийг аврах эсэх нь мөр дээрээ эмнэлгийн албаны дэслэгчийн погоон зүүсэн энэ л бага эмч эмэгтэйгээс ихээхэн шалтгаална.

	Сэтгэл зовуурьтай гүн бодолд дарагдан газар гэрээс намайг гарахад цэргийн бага эмч эмэгтэй хойноос дагав.

	Биднээс зуугаад алхмын цаана, баруун талд дов дотор их бууны дивизийн АБ байгуулсан юм. Довын ар талын хормойд хэсэг офицер харагдав. Тэр нь Холин, Рябцев их бууны сумангийн миний танил захирагч, гуравдугаар батальоны мина харвах салааны захирагч, бас үл таних хоёр офицер байв. Холин өөр хоёр хүн газрын зураг, бүдүүвч зураглалууд барьжээ.

	Миний таамаглалаар бол лав л гуравдугаар батальоны хэсэгт байлдааны бүх асуудлыг шүүн хэлэлцэж, эрэл хайгуул хийж байх шиг санагдав.

	Тэр офицерууд биднийг хармагц нааш эргэв. Рябцев, их буучид, мина харвагч нар надтай мэндэлж, гараараа даллаж байна. Хариуд нь би бас мэндэлж гараар даллав. Холин намайг л дуудна байх даа гэж хүлээж байв. Би «Түүнд бүх талын тусламж үзүүлэх ёстой» гэж бодсон чинь тэрээр буруу харж зогсчхоод офицеруудад зураг дээр ямар нэг юм зааж байв.

	Би цэргийн бага эмчид хандаж:

	— Танд хоёр хоногийн хугацаа өгөв. Эмнэлгийн ажлаа хэвийн болгож, надад илтгэ! гэв.

	Тэрээр ямар нэг ойлгогдохгүй юм л бувтнана. Би ёсолсон болоод эргэж явахдаа эхний боломж гармагц энэ эмчийг томилолтоор явуулахаар шийдэв. Яах вэ, өөр бага эмч ирүүлэг, тэгэхдээ заавал эрэгтэй хүн хэрэгтэй гэж бодлоо.

	Би эмнэлэг ариун цэврийн батальоноос буцах замдаа цэргийн салаанд үлдэж, газар гэр, далдалсан байр, зэвсэг зэргийг шалгаж, цэргүүдтэй ярилцан, бас «нүх шахаж» тоглов.

	Бүр харуй бүрий болсон хойно газар гэртээ буцаж ирвэл Холин тэнд байгааг олж харав.

	Тэрээр цэрэг цамц, шарваар өмдтэйгөө миний орон дээр хөглөрөн унтаж байв. Ширээн дээр «18.30-д сэрээ. Холин» гэсэн зурвас тавьжээ.

	Би яг цагт нь ирсэн болохоор Холинг сэрээв. Тэрээр нүдээ анивчин, вандан орон дээр сандайлан суугаад, эвшээлгэж, суниаж хэлэх нь:

	— Залуу, залуу чи чинь овоо сэргэлэн хүү юм аа! гэв.

	— Яаж байна? гэж би ойлгосон ч үгүй асуув.

	— Авгай хүүхэнд авьяастай юм аа. Бага эмч хүүхэн ч чамд яг л тохирно! гээд Холин буланд өлгөөтэй байсан угаагуурт очиж гар нүүрээ угааж эхлэв.

	— Харин чи өдрөөр эмчтэйгээ бүү уулз, нэр хүндээ алдана шүү гэж тэрээр зөвлөв.

	— Чөтгөр аваг гэж би хорсолтойгоор хашхирав.

	— Гальцев, чи яасан бүдүүлэг хүн бэ? гэж Холин сайн санасандаа өгүүлэв. Тэрээр зориуд усаар тургиад: — Чи нөхөрсөг зөвлөгөөг ойлгохгүй ээ!.. Чиний алчуур чинь бохир байна. Угаачхаж болох л байсан даа, сахилга дэг журам алга даа! гэв.

	«Бохир» алчуураар нүүрээ арчаад сонирхон асуух нь:

	— Намайг хэн ч асуугаагүй юу?

	— Мэдэхгүй, би байгаагүй.

	— Чам руу бас хүн утасдсангүй юу?

	— Арван хоёр цагийн үед хорооны захирагч утасдсан.

	— Юу гэж байна?

	— Чамд туслаарай гэж хүсэж байна билээ.

	— Тэрээр чамд «хүслээ» гэж үү? Гайхалтай юм гэж Холин мушилзаад, — Танай ажил хэрэг ч амжилттай байгаа юм байна гэж тэрээр над руу дооглонгуй, хайхрамжгүй харц шидээд, — Ээ, эргүү толгой! За, тэгээд чамаас чинь ямар туслалцаа авах болж байна аа?..

	Тэрээр газар гэрээс гарч тамхи татаад удалгүй эргэж ирж, гараа арчаад, сэтгэл нь тайвширч өгүүлэх нь:

	— За энэ шөнө ч яг л захиалгаар болох нь дээ!.. Биднийг тэнгэр өршөөг. Чи бурханд итгэдэг үү? Чи хаашаа ч явж болохгүй, бас хэрэг болж магадгүй... гэв.

	Холин вандан орон дээр суугаад бодлогошрон нэг л дууг давтан дуулах нь:

	 

	Аа, яасан харанхуй шөнө вэ? 

	Айж байна аа, би чинь 

	Маруся минь, намайг 

	Манайд хүргээд өгөхгүй юу!

	 

	гэнэ.

	Би дөрөвдүгээр салааны захирагчтай утсаар яриад, ойртон ирж байгаа машины чимээг сонсмогц харилцуураа тавив. Хаалга аяархан тогшлоо.

	— Орогтун!

	Катасонов орж ирээд хаалга хааж, гараа цэрэг малгайдаа хүргэж илтгэсэн нь:

	— Нөхөр ахмад аа, бид ирлээ!

	— Харуулаа буулга! гэж Холин надад хэлэхдээ дуугаа аялахаа больж, хөгжилтэйгөөр ухасхийн босов.

	Бид Катасоновын хойноос гарав. Бороо шивэрч байлаа. Газар гэрийн дэргэд нөгөө бүрхүүлтэй машин зогсож байв.

	Харуулыг харанхуйд далд ортол хүлээж байгаад Колин бүрхүүлийг араас нь тайлан:

	— Иван... гэж шивнэн дуудав.

	— Би гэж машины бүрхүүл доороос хүүхдийн шингэн дуу сонстож түдэлгүй брезентийн доороос жижигхэн хүү цухуйж, газар харайн буув.

	 

	IV

	Жаал хүү биднийг газар гэрт ортол:

	— Сайн байна уу? гэж надтай мэндлэн инээмсэглэж, маш дотно нөхөрсгөөр гараа сунгав.

	Жаал хүү эрүүлжин чийрэгжиж, хацар нь улаа бутарсан харагдана. Катасонов богино нэхий дээлд нь наалдсан өвс тоосхоныг гөвж, харин Холин:

	— Жаахан хажуулж амрах уу? гэж халамж тавин өгүүлнэ.

	— За яршиг даа! Өдөржин унтчихаад бас амрах гэж үү? гэнэ.

	— Тэгвэл бидэнд нэг сонирхолтой юм өгөөд орхи, сонирхолтой сэтгүүл, өөр бас юу байна... Заавал зурагтай шүү! гэж Холин надад өгүүлэв.

	Жаал хүүгийн хувцсаа тайлахад нь Катасонов тусалж байв. Би бас «Огонек», «Красно-армеец», «Фронтын зурагт» сэтгүүлүүдийн хэд хэдэн дугаарыг ширээн дээр тавив. Гэтэл жаал хүү сэтгүүлийн заримыг нь аль хэдийнээ үзчихсэн бололтой цааш нь түлхэж байв.

	Өнөөдөр жаал хүү яриа хөөрөөтэй, байсхийгээд л инээмсэглэнэ. Намайг гуайлахгүйгээр «чи» гэж дуудаж элэгсэг дотноор хандах аж. Надад ч энэ цайвар үстэй жаал хүү ер бишийн халуун дотно сэтгэл төрүүлнэ.

	Би мөсөн чихрийн хайрцгийг онгойлгож, өмнө нь тавин, шоколадны өрөмтэй хоормог шилэн аяганд хийж бариад дараа нь бид зэрэгцэн сууж сэтгүүлүүд үзэнгээ урьд болсон явдлаа дурсаж байв.

	Энэ үед Холин, Катасонов хоёр машинаасаа хэзээний миний мэдэх олзны хайрцаг, нөмрөг цув, томоо баадантай юм, хоёр автомат буу бас жижигхэн модон хайрцаг авч иржээ. Ваадантай юмаа орны доогуур тавиад, тэд нар биднээс зайдуухан сууж, өөр хоорондоо юм ярилцана. Холин Катасоновт миний тухай шивгэнэн ярьж байгаа нь сонстов.

	Энэ Гальцевыг хавар би орчуулагчаар авсан юм. Гэтэл одоо энэ маань батальон захираад явж байдаг... гэж ярив.

	Энэ ч үнээн. Тэр үед Холин, дэд хурандаа Грязнов хоёр дивизийн захирагчийн тушаалаар олзлогдогсдыг байцаалгахаар намайг тагнуулын хэлтэст орчуулагчаар ир гэж ятгасан юм.

	Тэгэхэд нь би баярлаагүйгээр барахгүй, бараг харамссан билээ. Харин намайг орчуулагчаар биш, тагнуулын ажилд, тэгэхдээ бүр шуурхай албанд томилсон бол би дуртайяа очих байсан юм гэж бодов.

	Катасонов галын цуцлыг засаад чимээгүйхэн санаа алдаж:

	— Өнөө шөнө ч явах аргагүй сайхан шөнө юм даа!.. гэв.

	Холин тэр хоёр хийх гэж буй ажлынхаа талаар бараг л шивгэнэн ярилцана. Эд нар ерөөсөө ямар нэг юм эрэх гэж бэлтгээгүй гэдгийг би таамаглав. Өнөө шөнө Холин, Катасонов хоёр жаал хүүг Днепр мөрөн гаталгаж Германы ар талд явуулах юм байна гэдэг нь тодорхой болов.

	Үүндээ хэрэглэхээр эд нар хийлдэг жижигхэн «довтлогч» хэмээх завь авч иржээ. Гэвч Катасонов манай батальоноос хавтгай ёроолтой завь ав гэж Холинг ятгаж байв.

	Манай батальонд хавтгай ёроолтой загасчны завь тав бий. Бид бүр гурав дахь сардаа тээж яваа юм. Ердөө ганцхан завьтай гээд бусад батальонд өгөлгүй марш хийх үедээ өвсөн дотор хийж сайн нууцлах миний тушаалтай юм.

	Тээврийн туслах хэрэгслийн бэлэн байдлын тухай мэдээ өгөхдөө ч тав биш хоёрхон гэж илтгэдэг байлаа.

	Жаал хүү мөсөн чихэр мэрж, сэтгүүлүүдийг эргүүлж сууна. Холин, Катасонов хоёрын яриаг тэрээр үл хайхарна. Жаал хүү сэтгүүлүүдийн дотроос тагнуулчны тухай бичигдсэн нэгэн сэтгүүлийг тусад нь авч надад хэлэх нь:

	— За, үүнийг би уншъя гэв.

	— Хөөе, чамд эгшигт хайрцаг бий юу?

	— Бий л дээ, харин баадуу нь тасарчихсан.

	— Чи чинь ядуухан амьдарч байгаа юм байна гэж жаал хүү зэмлэнгүйхэн хэлээд, — Ингэхэд та чихээ хөдөлгөж чадах уу гэж гэнэт надаас асуув.

	— Чих гэнэ ээ? Үгүй би чадахгүй, юу гэж? гээд инээмсэглэв.

	— Холин бол чаддаг юм гэж ердийн байдлаар хэлээд, эргэж: — Алив, Холин чихээ үзүүлээдэх!

	— Тэр болно оо! гэж Холин бэлхнээ хэлээд бидний өмнө зогсож чихнийхээ дэлбийг угаар нь хөдөлгөхөд нүүр царай нь огт хөдөлгөөнгүй хэвээр байв.

	Жаал хүү намайг таашаасан байдалтай, баясгалантай царайгаар харж байлаа!

	Холин над руу хандаж:

	— Санаа зовохгүй байж болно. Би чамд чихээ хөдөлгөхийг зааж өгнө. Энэ амжина, харин чи одоо явж бидэнд завиа үзүүл гэв.

	— Тэгвэл та намайг аваад явах уу? гэж би огтхон ч түдэлгүй гэнэт асуув.

	— Чамайг хаашаа авч явах гэж?

	— Тэр эрэг рүү.

	Холин над руу дохиж,

	— Харав уу, мөн дуртай эр ээ! Чи тэр эргээр яах юм бэ?.. гэхдээ харцаараа намайг дэмжиж, үнэлээд, — Чи тэгээд сэлж чаддаг юм уу? гэж тэрээр надаас асуулаа.

	— Дөнгөнө өө! Самарна ч, сэлнэ ч...

	— Яаж сэлэх вэ, дээрээс нь доош нь уу, хөндлөнгөөр нь үү? гэж Холин маш их ноцтой байдлаар асуув.

	— За, ямар ч л гэсэн чамаас дутуугүй сэлнэ гэж би бодож байна!

	— Тодорхой хэл л дээ. Днеприйг гатлах уу?

	Холин төдхөн төв байдалтай болж:

	— Таван удаа ч гатална гэж би хэлж байна. Энэ үнэн юм шүү. Усанд сэлэх амаргүй гэдгийг би мэдэж байна. Гэхдээ л цааш, нааш таван удаа гатална даа! гэв.

	— Хүчтэй эр юм гэж Холин тэсгэлгүй инээд алдав.

	Бас Холин жаал хүү хоёр ч хөхрөлдөж, Катасонов л муухан инээмсэглэв.

	— Чи битгий тоглоод байгаарай гэв.

	— Чи битгий дэмийр! гэж хэлэхдээ би энэ асуултад дотор арзганаж билээ.

	— Харж байна уу, замын хагасаас эргэж байгааг! над руу заагаад, — Тэвчээргүй гэдэг нь, ёстой уурын тулам байж, бас тэр эрэг рүү явахыг хүсэж байна гэнэ ээ. Үгүй, залуу минь, чамаас холхон шиг байсан нь дээр байна гэж Холин өгүүлэв.

	— Тэгвэл завиа өгөхгүй.

	— Завийг бол ч бид өөрсдөө авчихна аа. Ямар гаргүй юм гэж бод оо юу? Юу ч гэсэн дивизийн захирагчид утасдана. Чи түүнийг үүрээд гол руу харайх болно доо! 

	Жаал хүү над руу аргадангуй байдлаар:

	— Бид авна аа. Чи ч өгнө... өгнө биз дээ? гэж тэрээр миний нүд рүү харж асуув.

	— Өгөх л болж дээ гэж би сулхан инээн өгүүлэв.

	— За тэгвэл явж үзэцгээе! гээд Холин миний гараас татаж жаал хүүд хандаж: — Чи эндээ жаахан байзнаж бай. Элдэв юм оролдолгүй амар даа гэж хэлэв. 

	Катасонов мухар сандал дээр жижиг модон хайрцгаа тавиад онгойлговол янз бүрийн багаж, нөөшилсөн зууш, алчуур, бамбар, эвхээстэй самбай байв. Би хөвөнтэй цамцаа өмсөхийнхөө өмнө шахмал иштэй балиус хутгаа бүсэндээ зүүв.

	— Зэ, мөн ч хутга даа! гэж жаал хүү дуу алдаад баярлан нүд нь гялалзаж: — Үзүүлээч гэв.

	Би гар сунган хутгыг өгвөл, тэрээр гартаа эргүүлж тойруулан байснаа:

	— За, үүнийгээ надад өгчхөөч! гэж гуйв.

	— Чамд бол өгчихмөөр л байна. Энэ чинь надад бэлэгт ирсэн юм шүү дээ... гэж хэлэв.

	Үнэндээ би хүүг хуураагүй л дээ. Энэ хутга бол миний сайн нөхөр Котька Холодовын дурсгасан бэлэг байгаа юм. Би Котькатай гуравдугаар ангиас нэг ширээнд сууж байсан, армид хамт явсан, цэргийн дунд сургуульд хамт сурч байсан, нэг дивизэд хамт байлдсан, бүр эцэст нь нэг хороонд байсан юм.

	Есдүгээр сарын тэр нэг өглөө үүрээр би Десна голын эрэг дээр нуувчинд байж байлаа. Манай дивизээс хамгийн түрүүнд Котька өөрийн салаатайгаа голын баруун эрэг рүү зүтгэж байгааг харж байлаа. Тэд гуалин, торлог, боошиг3 холбож хийсэн салаар голын тэхий дунд орон хажуугаар өнгөрч явтал германчууд их буу, миномётоор гал нээв. Ийнхүү усны цацалсан цав цагаан бургил Котькагийн салын дээгүүр бүрхэж авав... Холбоочинд байсан утсаар «Гальцов, урагшаа!..» гэж захирамж өгсөн учир цааш юу болсныг би харсангүй. Гэтэл манай салааны зуу гаруй хүн шороон овоон дээгүүрээ харайж, салчид шиг л ус руу шумбав... Хагас цагийн дараа бид голын цаад эрэг дээр гардан байлдаанд оров... 

	Би тэр хутгыг өөртөө үлдээх үү, эсвэл дайны дараа Москвад очоод Арбатын чимээ аниргүй гудамжны мухарт амьдардаг Котькагийн эцэгт хүүгийнх нь дурсгал болгож өгөх үү гэдгээ шийдээгүй байсан юм... 

	— Би чамд өөр хутга бэлэглэнэ ээ гэж жаал хүүд би амлав.

	— Үгүй, би үүнийг л авна! гэж дургүй нь хүрсэн харцаар намайг ширтэж, — Үүнийгээ надад өгчих! гэв.

	— Гальцев минь, энэ хүүхдийг бүү гомдоо! гэж Холин дургүй нь хүрсэн харцаар намайг ширвэж: — Шалихгүй зан бүү гарга! гэж тэр хэлэв. 

	Жаал хүү хувцсаа өмсчхөөд Катасонов, Холин хоёрыг хүлээж байв.

	— Би чамд өөр хутга бэлэглэнэ. Тэгэхдээ үүнтэй яг адил шүү! гэж жаал хүүг ятгав.

	Катасонов балиус хутгыг авч үзээд:

	— Чи яг ийм хутгатай болно. Би олж өгнө гэв.

	— Би чамд заавал өгнө, үнэн шүү! Энэ чинь бэлэг, дурсгалын зүйл, ойлгооч! гэж би давтан хэлэв.

	— Заа, яах вэ, үүнийгээ больчих гэж жаал хүү эцэст нь зөвшөөрч гомдолтойхон өгүүлэв.

	— Хутга аа орхичих, явъя гэж Холин намайг шавдуулав.

	— Би та нартай юу хийх юм бэ? Ямар их аз вэ? гээд хөвөнтэй цамцаа товчлонгоо: — Та нар намайг авахгүй бай л даа. Завь хаана байгааг надгүйгээр мэдэх юм чинь гэж би бодсоноо ийнхүү чангаар хэлэв.

	— Явъя, явъя гээд Холин намайг түлхэж: — Чамайг авна аа! Харин өнөөдөр биш шүү гэж тэр амлав.

	Бид гурав гарч бургасан дундуур баруун жигүүр чиглэн явав. Жижиг ширхэгтэй, шиврээ хүйтэн бороо шавшиж байв. Тэнгэр битүү бүрхэж од ч үгүй, үүлний цоорхой ч үгүй хав харанхуй.

	Катасонов модон хайрцгаа бариад хамгийн түрүүнд огтхон ч чимээ гаргалгүй энэ зөрөг замаар шөнө бүр л явж сурсан юм шиг шуудхан алхлав. Би жаал хүүгийн талаар Холиноос дахин асуувал, жижигхэн Бондарев нь Гомель хотынх, дайны өмнө эх эцэгтэйгээ Балтийн тэнгисийн тэндэх нэгэн цэргийн харуулын боомтод амьдарч байсныг хэлсэн юм. Эцэг хилчин байсан болохоор дайны эхний өдөр л амь үрэгджээ. Төрсөн дүү нь ойноосоо өнгөрч яваа нялх охин ухралтын үед жаал хүүгийн гар дээр нас барсан байна.

	Холин цааш нь шивгэнэн ярихдаа:

	— Энэ жаал хүү бидний зүүдэнд ч оромгүй хэцүү зовлонг туулжээ. Тэгээд тэрээр эхлээд партизануудын дунд, дараа нь үхлийн лагерь — Тростянцэд байсан... Үүний сэтгэл зүрхэнд ганцхан эцсээ хүртэл өшөөгөө авах! гэсэн бодол хоногшжээ.

	Үхлийн лагерийн тухай ч юм уу, эсвэл эцэг, охин дүүгээ дурсан ярихдаа бүхэл бие нь чичрэн дагждаг юм. Нялхаараа амьтан ингэж үзэж яддаг болно гэж би хэзээ ч бодсонгүй... гэв.

	Холин хоромхон зуур чимээгүй явснаа арай чангахан шивнэх нь:

	— Бид энэ жаал хүүг Суворовын сургуульд явуулах гэж ятган хоёр хоног зодолдлоо. Захирагч өөрөө гуйж ч үзсэн, айлгаж ч үзсэн. Тэгээд эцсийн эцэст сүүлчийн удаа явах нөхцөлөөр тохиролцон зөвшөөрсөн юм. Энэ чинь байна шүү дээ, явуулахгүй бол юугаар ч дуусаж мэдэх хүүхэд. Үүнийг манайд анх ирэхэд нь: Явуулахгүй! гэж шийдсэн юм. Тэгсэн чинь энэ маань өөрөө яваад өгсөн байсан. Харин хүүг буцаж ирж явахад нь Шилингийн дэргэд манай хорооны харуул эргэн тойрон буудсан юм байж. Тэгээд жаал хүүгийн мөр нь шархадсан юм. Харанхуй шөнө хэн ч таниагүй болохоор хэнийг ч буруутгах арга байгаагүй юм. Энэ жаал хүү чинь насанд хүрсэн хүн ч тэр бүр олж чадахгүй мэдээ авчирдаг юм. Энэ хүн ганцаараа л танай тагнуулын салаанаас ч илүү ажиллана шүү. Тагнуулчид дайсны дунд шурган оровч байлдааны ар талаас хэтэрдэггүй. Дайсны шуурхай ар талд нэвтрэн орж нууцлагдсан тагнуулын бүлэг тав, арав хоног ажиллана гэдэг бол байж болшгүй хэрэг. Тусгай тагнуулч ч тэр бүр бүтээдэг ажил биш ээ. Насанд хүрсэн хүн бол ямар ч байдалд амархан сэжиглэгддэгт хамаг хэрэг оршино.

	Гэтэл шуурхай ар талд орсон тэнүүл ноорхой жаал тагнуулын хамгийн тохиромжтой баг ч байж болох юм... Чи энэ жаалтай дотно танилцвал ийм хүүгийн тухай зөвхөн л сэтгэлдээ мөрөөдөх болно. Дайны дараа эжийг нь эрээд нэмэргүй гэж бид эрт шийдсэн юм. Ер нь Катасонов ч юм уу, дэд хурандаа ч юм уу, аль нэг нь энэ жаалыг өргөж авна.

	— Яагаад чи авдаггүй, тэд өргөж авдаг бил ээ?

	— Би ч өргөж авах л байсан л даа, гэтэл дэд хурандаа зөвшөөрөхгүй байгаа юм. Тэрээр намайг өөрөө хүмүүжих хэрэгтэй гэж дооглодог юм гэж Холин санаа алдан шивгэнэв.

	Би ч бас дэд хурандаатай санал нийлж Холин бол жаахан ааш муутай, бас увайгүй, эрээ цээргүй эр байгаа юм гэж бодов. Үнэндээ жаал хүү Иваны дэргэд Холин биеэ барьж, тэр ч байтугай эмээдэг юм шиг надад санагддаг.

	Бид усны эргээс зуун тавин метр орчим зайд царс мод овоолж хадгалсан хавтгай ёроолтой завинууд байгаа бургас руу эргэв. Миний тушаалаар байнга бэлэн байдалд байлгаж хагсаачихгүйн тулд өнжөөд нэг удаа усалж байх ёстой юм.

	Холин, Катасонов хоёр гар дэнлүүгээр гэрэлтүүлээд завийг эргэн тойрон үзэж завины ёроол, хажуу хашлагыг шалгаж, балбаж үзэцгээнэ. Дараа нь завийг дээш нь харуулж өөрсдөө тохитой сууцгаагаад сэлүүрээ тавьж хоногтой тээгт нь хийгээд «сэлж» үзэв. Бүгдийг ийнхүү шалгаад эцэст нь, өргөн хитэгтэй, гурав-дөрвөөс илүүгүй хүн суух жижигхэн завийг шилж авав.

	— Энэ олон завь чамд ямар хэрэгтэй юм бэ? гэж Холин хэлээд, эзэн хүн шиг гинжнээс нь барьж завийг эргүүлж, — Үлдсэнийг нь эрэгт хийцгээе. Эхлээд усанд шалгаж үзье... гэв.

	Холин завины хамраас, Катасонов бид хоёр хитгээс нь барьж завиа өргөөд хөдлөв. Тэгээд хэдхэн алхаад бут модны хооронд алдчихав.

	— Ээ чааваас, та нар чинь эхийгээ хөхдөг нялх амьтад юм аа! гэж Холин чимээгүйхэн гэнэт уурлаад: — Аль өгөөдөх!.. гэв.

	Бид «өгөв». Холин завийг босгож хавтгай ёроолоор нь нуруундаа тааруулан үүрч толгойныхоо хоёр талаар гараа сунгаж завины хоёр хашлагаас бариад хол хол алхаж явав. Катасоновын араас дагаж ус руу явав. Усны эрэгт ойртоход нь тэднийг гүйцэж, түрүүлээд харуулдаа мэдэгдэв. Ингүүлэх гэж эд намайг дагуулж гарсан байх гэж бодов.

	Холин үүрсэн ачаатайгаа аажимхан алхаж усны захад ирж зогсов. Бид гурвуулаа чимээ гаргахгүйн тулд завиа усанд болгоомжтой тавиад:

	— Сууцгаа! гэв.

	Бид сууцгаав. Холин хитгээс түлхээд харайн суухад, завь усны эргээс хөдлөв. Катасонов сэлүүрийг барьж нэгээр нь урагш сэлүүрдэж нөгөөгөөр нь гэдрэг сэлж завиа зүүн баруун тийш нь эргүүлнэ. Дараа нь Катасонов, Холин хоёр завийг хөмрөх гэж байгаа юм шиг баруун, зүүн хажуугаар нь холбилзуулж ус утгаад явган сууж хана ёроолыг нь гараараа тэмтэрч үзнэ.

	— Санаснаар болов! гэж Катасонов шивнэхэд,

	— Болж байна гэж Холин зөвшөөрөөд, — Энэ нөхөр ч муу сайн юм хулгайлдаггүй, жинхэнэ сайн эр юм байна!.. Гальцев, чи хэчнээн хүнийг хоосолсон бэ?.. гэж хошигнов.

	Баруун эргээс пулемётын сум ээлж дараалан улин гиншиж усны гадарга дээр цүлхийнэ.

	— Сохор зоосны үнэтэй зулын гэрэлд тэд сууцгааж байна гэж Катасонов тултираа хэлж инээмсэглээд: — Тэд нар тооцоотой, хорголоо тоолсон юм шиг мөртөө хамгийн аж ахуйч биш шүү! Ингэж сохроор галлах ямар хэрэг байна аа?.. Нөхөр ахмад аа, өглөөгүүр нөгөө хүүхдүүдээ очоод аваад ирэх үү? гэж Катасонов Холинд шийдэмгий биш хэлэв.

	— Өнөөдөр л биш, зөвхөн өнөөдөр л биш... гэв.

	Катасонов аяархан сэлж завиа газардуулахад бид бууж эрэг дээр гарцгаав.

	— За яах вэ, сэлүүрийн тээгээ бэхэлчихье, тэгээд гүйцээ! гэж Холин сэтгэл хангалуун өгүүлээд над руу эргэж: — Танай нуувчинд хэн байгаа вэ?

	— Хоёр байлдагч бий.

	— Нэгийг нь үлдээ. Үг дуугүй байж чадахыг нь шүү! Ойлгов уу? Би тэнд очиж тамхи татъя, бас шалгая! Харуулын салааны захирагчдаа анхааруул. Тэгэхдээ яг хоёр цагт тагнуулын бүлэг явж магадгүй! гэж Холин онцлон анхааруулаад: — Тэр тал руу явж магад гэж хэл. Энэ үед бүх харуулд анхааруулга өгсөн бай. Харин тэр өөрөө пулемёттой ойрын томоохон нуувчинд байж байг гэж хэлээд Холин гараараа усны адаг руу заав. Биднийг буцаж ирж явахад тэд буудах юм бол би тэдний толгойг авна!.. Хэн ямар хэргээр явах талаар нэг ч үг хэлж болохгүй. Иваны тухай ганцхан чи л мэдэж байгаа гэдгээ санаарай! Би чамаас гарын үсэг авахгүй. Харин чалчих юм бол би чамд... 

	— Чи намайг айлгаж байгаа юм уу? Би ямар хүүхэд юм уу? гэж би гомдонгуй шивгэнэв.

	— Би ч бас тэгж бодож байна. За чи гомдохын хэрэггүй гээд мөрөн дээр алгадаж, — Би чамд анхааруулах ёстой... За одоо гүйцэтгэ!.. гэв.

	Катасонов сэлүүрийн дэгээтэй ноцолдон, Холин ч завь руу биш бас л нэг юм хийнэ. Хоромхон зуур зогсоод би эргийн дагуу явав.

	Харуулын салааны захирагч нуувчаа эргэж, харуулаа шалгаж яваад надтай ойрхон дайралдчихав. Би Холины хэлснээр зааварчлаад батальоны штаб руу явлаа. Газар гэртээ эргэж ирээд, зарим захирамжаа үзэж баримт бичигт гарын үсэг зурав.

	Жаал хүү гав ганцаар байв. Тэрээр нүүр нь улайж, сэтгэл нь догдолжээ. Иван гартаа Котькагийн балиустай, хүзүүндээ миний дуран зүүчхээд гэмшсэн царайлан зогсож байв.

	Газар гэр дэх бүх юм ундуй сундуй болжээ. Ширээний хөлийг дээш нь харуулаад хөнжлөөр бүтээчихсэн, бас вандан орны доороос мухар сандлын хөл цухуйж байв.

	— Чи бүү уурлаарай гэж жаал хүү намайг аргадах янзтай өгүүлэхэд, — Би санамсаргүй... үнэндээ санамсаргүй гэнэн юм хийчхэж дээ... гэв.

	Өглөөхөн би шалныхаа банзыг цайртал угаасан атал одоо бэхний толбо бараантан байхыг ажиглав.

	— Чи уурлаагүй биз? гэж тэрээр миний нүдийг ширтэн асуув.

	— Үгүй ээ, яалаа гэж дээ гэж би хариулсан ч үнэндээ газар гэрийн доторх эмх замбараагүй байдал, шалан дээрх хар толбыг харж сэтгэл минь дундуурхан л байв.

	Юм хумаа янзлахад, жаал хүү надад тусалж байв. Жаал хүү бэхний толбыг харж:

	— Халуун ус хэрэгтэй. Тэгэхдээ бас савантай шүү... Би арчъя! гэв.

	— За яах вэ, чамгүйгээр яаж ийгээд болгоё!.. гэв. 

	Өөрөө би их өлссөн байсан, бас Холин, Катасонов нар ч завьтайгаа ноцолдсоор байгаад надаас дутуугүй өлссөн гэдгийг бодоод зургаан хүний оройн хоол авч ирэхийг утсаар тушаав.

	Тагнуулын тухай өгүүллэгтэй сэтгүүлийг хараад би жаал хүүгээс ингэж асуув.

	— За ямар байна, уншив уу?

	— Тийм ээ, сэтгэл хөдөлгөж байна. Үнэн хэрэгтээ тийм байгаагүй л дээ. Би мэднэ ээ, хэзээ хойно л одон зүүж өгсөн юм гэж ярив.

	— Тэгвэл чамайг юуны төлөө одонгоор шагнасан юм бэ? гэж би сонирхов.

	— Аль хэдийний, партизануудын дунд байхад... 

	— Чи партизануудтай байсан юм уу? Тэгээд яах гэж гарсан юм бэ? гэж би анх удаагаа сонсож байгаа юм шиг эргэлзэн асуув.

	— Бид ой дотор бүслэлтэд орж, намайг онгоцоор Их газарт хүргэж, нийтийн байранд оруулсан юм. Удсан ч үгүй би тэднээс салсан юм.

	— Яаж салдаг байна?

	— Зугтсан. Тэнд бэрх, үнэндээ тэсвэрлэшгүй байв. Амьдрахын тулд ажиллана. Бас элдэв юм зааж цээжлүүлнэ. Жишээ нь хүний амьдралд өвсөн тэжээлтний ач холбогдол... 

	— Тийм ээ, үүнийг ч бас мэдэх л хэрэгтэй шүү дээ.

	— Хэрэгтэй л дээ. Гэхдээ одоо надад ямар хэрэг байна. Юунд?.. Би бараг сар шахам тэсвэрлэсэн л дээ. Унтахын бодол болон хэвтэхдээ би энд яах гэж ирсэн юм бэ?.. Юуны тулд?.. гэж бодогдоно.

	— Нийтийн байр ч тийм аятайхан биш л дээ гэж би зөвшөөрөөд, — Чамд бол өөр зорилго байна. Чи Суворовын сургуульд л орчих юм бол ёстой боллоо!

	— Холин чамд үүнийг зааж өгөв үү? гэж жаал хүү огцом асуугаад над руу ноцтой гэгч нь харав.

	— Холин энд ямар хамаа байна аа? Би өөрөө л тэгж бодож байна. Чи чинь партизаны эгнээнд ч, тагнуулчдын эгнээнд ч аль хэдийн орсон байна. Чи бол гавьяатай хүн. Тэгэхлээр чи одоо амарч, суралцах хэрэгтэй. Чи ямар офицер болно гэдгээ мэдэж байна уу?..

	— Үүнийг Холин л чамд зааж өгсөн! Энэ бол огт хэрэггүй!.. Офицер болж би амжина аа. Харин одоо бол дайн болж байна. Хэнд ч хэрэггүй хүн л амарч болно.

	— Энэ ч үнэн л дээ, тэгэхдээ чи бол нялхаараа байна шүү дээ.

	— Нялх гэнэ ээ!.. Чи ер нь үхлийн лагерьд байж үзсэн үү? гэж тэр гэнэт асуухдаа хүүхэд шиг биш үзэн ядсан өнгөөр нүд нь дүрсхийж, бяцхан дээд уруул нь татвалзана. 

	Тэгээд цааш нь:

	— Юу гэж чи намайг ятгаад байна, юу гэж?!.. гэж хашхираад, — Чи... чи юу ч мэдэхгүй байж миний хэрэгт бүү оролц!.. Огт дэмий юмны төлөө санаа зовох хэрэггүй... гэв.

	Хэдэн хормын дараа Холин орж ирэв. Вандан орон доороос сармай модон хайрцгаа гаргаж, мухар сандал дээр тавиад, тамхи шуналтайгаар сорж, уртаар амьсгалав.

	— Бүгдээрээ тамхи татаад л гэж жаал хүү зэмлэнгүй өгүүлэв. Тэрээр балиус хутгыг сонирхон хуйнаас нь гаргаж дахин хийж, эргүүлж, тойруулж харангаа: —Тамхи татдаг хүний уушги ногоон байдаг юм гэв.

	— Ногоон гэнэ ээ? гэж Холин тоомсоргүйхэн инээгээд эгүүлэн: — За яах вэ ногоон байдаг байж. Хэн харсан юм бэ? гэж асуув.

	— Би чамайг л тамхи татуулах дургүй байна. Миний толгой ч өвдөж байна.

	— За яах вэ, би гарлаа гээд Холин босож, жаал хүү рүү инээмсэглэн харж, царайг нь ажиглаад улайсан духан дээр нь алгаа нааж, дурамжхан байдлаар хэлсэн нь: — Бас л эрхлээ юү?.. Энэ ч хэрэггүй дээ. Хэвтэж жаахан амар, хэвт, хэвт! гэв.

	Жаал хүү дуулгавартай гэгчээр вандан орон дээр хажуулав. Холин дахин нэг янжуур гаргаж татсан тамхиныхаа ишнээс асаагаад, шинелиэ нөмөрч, гадагш гарав. Холин тамхиа татаж байхдаа гар нь үл мэдэг чичирч байгааг би ажиглав.

	Би ч яах вэ «тэвчээргүй ууртай» хүн. Харин Холин хийх гэж байгаа ажлынхаа төлөө сэтгэл нь догдолж байна. Тэр ер нь жаахан гудиггүй юм уу, эсвэл мартамтгай хүн юм уу гэж би гайхан бодов.

	Тэрээр бүхнийг ажигладаг мөртөө шалан дээр бэхний толбо болсныг анзаарсан ч үгүй, тэгээд нэг л хачин харагдаад байв.

	Тийм ээ, энэ нь зөвхөн надад тэгж бодогдсон ч байж болох юм.

	Холин агаарт арав орчим минут тамхи (лав л нэг янжуур татаагүй байх) татаад эргэж ирээд, надад хэлсэн нь:

	— Бүтэн хагас цаг орчим болоод явна шүү. За оройн хоолоо идье гэв.

	— Катасоновыч хаана байна аа? гэж жаал хүү асуув. 

	— Тэрийг дивизийн захирагч яаралтай дуудсан. Тэр дивиз рүү явсан гэв.

	— Яагаад явчхав?! Орж ч ирэлгүй явчхаа юу? Намайг хэргээ бүтээхийг ч хүсээгүй гэж үү?

	— Тэр амжаагүй. Түгшүүрээр дуудсан юм. Тэр ч байтугай би штабт юу болсныг ойлгохгүй байна. Катасонов бидэнд хэрэгтэй гэдгийг тэд мэдэж байгаа байж, гэнэт дуудаж байдаг... гэж Холин тайлбарлав.

	— Гүйж ирээд, явж болох л байсан. Чухал л найз юм сан... гэж жаал хүү гомдонгуй өгүүлэхдээ, үнэхээр гунигласан байдал харагдав.

	Жаал хүү агшин зуур чимээгүй хэвтээд, буруу харснаа удалгүй нааш эргэж асуусан нь:

	— За тэгвэл, хоёулаа л явах уу? гэв.

	— Үгүй ээ, гурвуулаа. Энэ бидэнтэй явна гэж Холин над руу заав.

	Би Холин руу харвал намайг тэр дооглож байгаа ч юм шиг үл ойлгогдох байдлаар инээмсэглэж байв.

	— Чи хашааны хаалгаар орж байгаа хонь шиг над руу бүү хар, бүү инээгээд бай. Чамд тэнэг юм ердөө яриагүй байна гэж Холин хэлэхдээ царай нь барайж ер бишийн сэтгэл зовсон байдалтай байв.

	Би итгэсэн ч үгүй, дуугай л харж суув.

	— Чи чинь өөрөө хүссэн шүү дээ. Гуйсан биз! Цагаа болохоор айж байна уу? гэж асуугаад, над руу нэг л гярхай зэвүүцсэн, янзгүй байдлаар харахад би бүр барьц алдав.

	Холин ямар ч байсан надтай тоглоогүй юм байна гэдгийг түдэлгүй ойлгож эхлэв.

	— Би айсандаа биш ээ! Санамсаргүй гэнэт сонсоод л... гэж санаа бодол төвлөрүүлэхийг хичээж зоримог хэлэв.

	— Амьдралд санамсаргүй тохиолдол алиныг тэр гэх вэ гэж Холин бодол болон өгүүлээд цааш нь: — Би чамд худал хэлээгүй, итгэ. Энэ бол аргагүй юм боллоо! Катасоновыг яаралтай дуудаад аваад явлаа. Тэгэхдээ бүр түгшүүрээр гэдгийг ойлгооч!

	— Штабт ямар хэрэг гарсныг би таамаглаж чадахгүй байна. Хоёр цагийн дараа бид буцаж ирнэ гэж Холин шийдэмгий өгүүлээд: — Чи өөрөө л шийд! Өөрөө шүү. Ямар нэг юм болбол надад бүү тохоорой. Штаб биднийг мэдчихвэл чи тэр эрэг рүү өөрөө сайн дураараа явсан гэж хэлэхгүй бол юуны өмнө л бид донгодуулна шүү дээ. Тэгээд муу юм болбол «Холин хэлсэн, Холин гуйсан, Холиноос л боллоо» гээд гонгиноод, уйлагнаад байгаарай. Тийм юм байж болохгүй шүү! Өөрөө чи хүссэнийгээ бодолцоорой. Хүссэн биз дээ!.. Ямар нэг юм болбол яриангүй над дээр бууна л даа. Тэгэхэд харин миний талд бүү үлдээрэй. Орондоо чи хэнийг томилъё гэж бодож байна?.. гэж Холин жаахан амьсгал авч ажил хэрэгчээр ярилцав.

	— Улс төрийн орлогч... Колбасовыг... Тэр бол дайчин залуу байгаа юм... гэж ялимгүй бодолхийлж хариулав.

	— Дайчин залуу гэнэ ээ? Тэгвэл ойртоогүй нь дээр. Улс төрийн орлогч нар чинь зарчимч хүмүүс байгаа юм. Тэдэн рүү хандвал улс төрийн мэдээнд орж, эвгүй юманд орооцолдож магад гэж Холин тайлбарлаад, инээмсэглэн, нүдээ дээш нь улаанаар эргэлдүүлэв. Намайг — Ингэж дайрсныг минь тэнгэр өршөөг! гэв.

	— Тэгвэл тавдугаар салааны захирагч Гушин

	— Чамд бол бүгд тодорхой, чи өөрөө л шийд! гэж анхааруулаад зөвлөж хэлсэн нь: — Чи тэрэнд бүх юмыг хэлж болохгүй. Чамайг тэр эрэг рүү явлаа гэдгийг зөвхөн харуулууд мэдэг. Ойлгов уу? Дайсны хамгаалалт биднийг бариад авбал, эдний зүгээс ямар ч идэвхтэй ажиллагаа хэрэг болохгүй гэдгийг бодолцоорой. Үнэнийг хэлэхэд ийм явдал тохиолдож болно биз дээ?.. Дажгүй ээ! Одоо чи хоёрхон цаг ажлаа орхино гэсэн үг. Иймээс чи орлогчоо үлдээвэл яасан юм бэ? Хаашаа явахаас л болно! Жишээлбэл: Хөдөө аж ахуйд... тэгвэл чи дайчин, хөдөлгөөнтэй хүн шилэх хэрэгтэй. Чөтгөр ав гэж. Бид чинь хоёрхон цагийн дараа, магадгүй хамгийн удлаа гэхэд гурван цагийн дараа л эргээд ирнэ шүү дээ. Гэхдээ энэ бол том хэрэг шүү!.. гэв.

	... Тэрээр намайг дэмий л сургамжилж байна. Энэ хэрэг бол үнэхээр ноцтой. Захирагчид хэрэв мэдвэл ёстой эвгүй байдлаас гарч чадахгүй. Гэвч одоо би шийдсэн. Тэгээд тохиолдож болох золгүй явдлын тухай бодохгүй байхыг хичээв... 

	Хэзээ ч би тагнуулд явахаар болж байгаагүй... Үнэндээ гурван сарын өмнө би салаатайгаа хамт байлдааны тагнуулыг амжилттай гүйцэтгэсэн. Тэр байлдааны тагнуул гэдэг юү вэ? Энэ бол үнэн чанартаа давших дайн, харин хязгаарлагдмал хүчээр богинохон хугацаанд явуулдаг билээ.

	Би хэзээ ч тагнуулд явах болж байгаагүй болохоор, үнэндээ болзошгүй тохиолдлыг бодохоор сэтгэл хөдлөхгүй байж чадсангүй... 

	 

	V

	Оройн хоол авчрав. Би өөрөө гарч савтай хоол, данхтай халуун цай оруулав. Вааран савтай хоормог, лаазтай жигнэсэн мах ширээн дээр өрөв. Бид хооллолоо. Жаал хүү, Холин хоёр ялимгүй, жаахан идэхэд нь би ч бас хоол идмээргүй болов. Жаал хүүгийн царай ялимгүй гомдож уйтгарласан харагдана. Катасонов ирж жаал хүүд амжилт хүсээгүй нь л урмыг нь хугалжээ. Хоолоо идчихээд хүү орондоо оров.

	Ширээгээ хурааж дуусаад, Холин зураг дэлгэж, явах ажлынхаа талаар надад ойлгуулж өгөв. Бид завиа бут сөөг дунд орхиод гурвуулаа тэр эргийг гатална. Эргийн захаар усны урсгал сөрж, ганга хүртэл зургаан зуун метр урагш давших болно гэж Холин газрын зураг дээр заав.

	— Уг нь тэр хүртэл завиараа сэлээд оччихвол дээр байсан юм л даа. Гэтэл тэнд завиа нуух газар байхгүй, нүцгэн эрэг байгаа юм гэж Холин тайлбарлав.

	Гуравдугаар батальон байгаагийн нөгөө талд орших энэ л гангаар жаал хүү маань Германы хамгаалалтын эхний шугамыг гатлах ёстой.

	Дайсан жаал хүүг илрүүлбэл Холин бид хоёр тэр доор нь улаан пуужин (гал дуудсан дохио) тавьж, маш түргэн өөрийнхөндөө мэдэгдэх ёстой. Ингэж Германчуудын анхаарлыг татаж, жаал хүүг завь руугаа ухрахад нь «ямар ч үнээр» хаалт хийх, хамгийн сүүлд Холин ухарна.

	Жаал хүү маань илчлэгдсэн тохиолдолд манай пуужингийн дохиогоор «дэмжих хэрэгсэл» - 76 миллиметрийн их бууны хоёр суман, 120 миллиметрийн миномётын суман, миномёт, пулемётын хоёр салаа зүүн эргээс идэвхтэй галаар эсрэг талыг гялбуулан хирдхийн цочоож, их буу миномётын галаар гангын хоёр тал, Германы ухсан шуудуу, цааш зүүн тал руу эмжээрлэн хамгаалж, Германчуудын цөмрөн дайрах боломжийг саатуулах, биднийг завь руу ухрах бололцоо олгох болов.

	Холин зүүн эргээс хийх үйлдлийн дохиог би өөрөө өгнө гэж ажил явдлаа танилцуулаад асуусан нь:

	— Бүх юм чамд тодорхой болов уу? гэхэд нь

	— Тийм ээ, бүгд л тодорхой юм шиг байна.

	Жаал хүү ганцаараа үлдээд ийм харанхуйд ганга гатлах үедээ чиг баримжаагаа алдахгүй биз? Их буугаар буудах үед тэрээр амь үрэгдэж болох биш үү? гэж миний сэтгэлийг зовоож байсныг асуув.

	Катасоновтой хамт гуравдугаар батальоны тэндээс жаал хүү рүү дохиод «Тэрний» нэвтрэх газар, дайсны эргийг хэдэн цагийн турш судалсан болохоор тэндхийн дов, бут бүрийг мэднэ. Их бууны буудлагын хувьд бол далан метр хүртэл өргөн «зурвасыг» буудлагын байнд оруулаагүй үлдээсэн юм гэж Холин тайлбарлав.

	Урьдчилан бодоогүй хэчнээн тохиолдол гарч болох боловч, би энэ тухай яриад яах вэ гэж надад өөрийн эрхгүй бодогдов.

	Жаал хүү гомдолтой, гунигт бодолд дарагдан дээш ширтэн хэвтэнэ. Тэрээр бидний яриаг огтхон ч анзаарсан шинжгүй, тэгээд өөрт нь ердөө ч хамаагүй юм ярьж байгаа юм шиг л надад санагдав.

	Би газрын зураг дээр байгаа цэнхэр шугам (Германы хамгаалалтын гүн рүү орсон)-ыг харж, амьдрал дээр энэ нь ямар байгааг тааж ядан ийнхүү асуув.

	— Нэвтрэн гарах гарцынхаа байрлалыг зөв сонгон авсан юм уу? Манай фронтын шугамын дагуу эсрэг талын хамгаалалт зай завсаргүй тавигдсан болохоор нэвтрэх газар байхгүй биш үү? Тэнд чинь «чөлөөтэй газар» тасархай... тухайлбал анги нэгдлүүдийн нийлэх уулзвар байхгүй биш үү?

	Холин хархан нүдээ онийлгон над руу дооглонгуй харна.

	— Та чинь салбарынхаа хамар доороосоо цааш юу ч үздэггүй юм байна шүү дээ! гэж нэлээд хайхрамжгүй хэлээд, — Та чинь, эсрэг талын үндсэн хүч зөвхөн танай руу чиглээд бусад газраар хаалт, хамгаалалт сул байгаа гэж боддог болж таарах нь ээ! Бид гарцаа сонгож чадаагүй юм уу, эсвэл чамаас дутуу бодсон гэж бодож байгаа юм биш биз?.. Үнэхээр чи тэр талыг мэдэхийг хүсвэл чиний зүүдэнд ч оромгүй олон цэргийг бүх фронтоор чигжсэн байгаа. Уулзварын талаар бол хоёулаа харж байгаа, мунхаг ухаанаар өөрийгөө бүү зовоо! Бат нягт хамгаалалт хэдэн арван километрт үргэлжлэн байгаа, хэрийн хүн ийм юм байна гэж хэзээ ч санахааргүй... гэж уйтгартайхан хэлээд Холин босож жаал хүүд ойртож орон дээр суугаад намуухан дуугаар зааварчилгаа өгнө. Энэ лав анхны зааварчилга биш гэдгийг би ойлгож байв.

	— ... Жалгын захыг нь барьж яваарай. Доод тал нь бүгд минажигдсан гэдгийг санаарай... байн байн чагнаж яваарай. Огт хөдөлгөөнгүй байж чагнаарай! Ухсан шуудуугаар эргүүлүүд явж байгаа, тэгвэл мөлхөөд хүлээ. Тэгээд харуулыг өнгөрмөгц шуудуугаараа цааш ахь... гэж зааварчлав.

	Би тавдугаар салааны захирагч Гушинд утасдаж, намайг орлож үлдэхийг мэдэгдээд зарим чухал шийдвэр өгөв. Харилцуураа тавиад Холины аяархан ярьж байгаа үгийг дахин сонсов.

	—... Федоровкад хүлээж бай... бүтэлгүй юманд бүү тэмүүл! Хамгийн гол нь болгоомжтой бай гэв.

	— Болгоомжтой байна гэдгийг чи жирийн юм гэж бодож байна уу? гэж жаал хүү дөнгөж ойлгогдох төдий чичгэнэн асуув.

	— Мэднэ ээ! Гэхдээ л чи бод. Харин чи ганцаараа биш гэдгийг байнга санаж яваарай! Чамайг хаана ч байсан гэсэн би цаг ямагт чиний тухай бодож явдгийг санаарай. Дэд хурандаа ч бас ялгаагүй гэхэд... жаал хүүг Катасоновыг орж ирэлгүй явчих юм гэж даанч бодоогүй хэмээн хүүхэд зангаар гомдонгуй өгүүлэв.

	— Тэр үнэхээр чадаагүй гэж би чамд хэлсэн биз дээ! Тэрийг түгшүүрээр дуудсан. Үгүй сэн бол... Тэр чамайг хэчнээн хайрладгийг чи мэднэ шүү дээ! Хэн ч биш ганцхан чи л тэрэнд бүхнээс үнэтэй гэдгийг чи мэднэ шүү дээ! Мэднэ биз дээ?

	— Мэднэ л дээ гэж жаал хүү хамраараа оролдон өгүүлээд: — Гэхдээ л гүйгээд ирж болох байсан... гэж хэлэхдээ хоолой нь чичирч байв.

	Холин хүүтэй зэрэгцэн хэвтээд түүний зөөлөн шар үсийг нь илбэнгээ ямар нэг юм шивгэнэнэ. Надад сонсмооргүй байв. Би их ажилтайгаа мэдсэн ч аль нэг ажлыг ултай хийх чадал алга болжээ. Бүхнийг нулимчхаад ээждээ захиа бичихээр суув. Явахынхаа өмнө эх, эцэг, ойр дотнын хүмүүст захиа бичих даалгавар тагнуулчдад өгдгийг би мэднэ. Гэвч сэтгэл догдолж, бодол сарниад болдоггүй. Тэгээд би харандаагаар хагас хуудас юм бичсэнээ бүгдийг урж гал руу хийв.

	— Явах боллоо гэж Холин цагаа харж надад хэлээд өндийв.

	Чемоданаа ширээн дээр тавьж, орон доороос боодолтой юм гаргаж задлахад, би ч бас тэдэнтэй зэрэг хувцаслалаа.

	Холин дотуураа нимгэн ноосон өмд, цамц, гадуур нь өвлийн цэрэг цамц, шарваар өмсөж, өнгөлөн далдлах ногоон нөмрөг давхарлав. Би Холинг хараад яг адилхан хувцаслав. Катасоновын ноосон өмд надад багадаж, салтаагаараа урагдахад би Холин руу итгэл муутайхан харав.

	— Зүгээр, зүгээр... зоригтойхон... урагдчихвал шинийг захиалаад авчихна гэж зоригжуулна.

	Далдлах хувцас нь бараг таарч, ерөнхийдөө өмд нь л нэлээд богинодов. Хөлдөө бид германы төмөрлөсөн гутал өмсөв. Тэр нь хүнд агаад өмсөж дадаагүй хүнд эвгүй байсан ч Холины хэлснээр тэр эрэг дээр «мөрдлөгөөс» урьдчилан сэргийлэх ажээ.

	Бид удалгүй: хутга, гар пуужин «Ф—1» Холин бас нэмж танк эсэргүүцэх «РПГ—40» сумтай гар буу, дайзтай сум суран бүсэндээ зүүж, гэрэлтдэг нүүртэй зүг чиг заагч, бас цаг хадсан ханцуйтай бээлий өмсөв. Холин пуужин, сумласан автоматын бэхэлгээг шалгаад бүгд бэлэн болов.

	Биднийг бүр бэлхэн болчхоод байхад жаал хүү маань толгой доороо алгаа тавиад бидэн рүү харах ч үгүй хэвтсээр байв.

	Германы том чемоданаас эрэгтэй хүүхдийн уранхай хар саарал өнгийн гадуур цамц, нөхөөстэй өмд, үнгэгдсэн чихтэй малгай, бас хүүхдийн өмсдөг үзэмжгүй болсон гутал, зотонгоор хийсэн дотуур хувцас, дулаан цамц, ноосон оймс, тос даг болсон жижигхэн үүргэвч, хөлийн ороолт, бас муу, сайн алчуурууд гаргаж орон дээр тавьсан байв.

	Холин хагас килограмм орчим хиам, хоёр зүсэм гахайн өөх, булан талх бас хатчихсан хар, цагаан талхны өөдөстэй жаал зугаа идэх юм боож байв. Гэрийн хиам, гахайн өөхөнд бохир давс түрхэж, хар халтар өнгөтэй болчихсоноос үзэхэд манайх биш, талх нь хэв муутай, гэрийн зууханд жигнэгдсэн болох нь илт байв. Энэ бүхнийг харахад маш өчүүхэн зүйлийг ч урьдаас бодож боловсруулжээ... гэж би бодов.

	Идэх юмаа үүргэвчинд хийж байхад жаал хүү хөдөлгөөн ч үгүй хэвтсээр л байв. Холин жаал хүү рүү сэмхэн харж, юу ч хэлэлгүй өөрийн дохионы гар буу, дүгрэг дайзны бэхэлгээг дахиад л шалгав.

	Жаал хүү өндийн модон орон дээр сандайлаад, цэргийн албанаас өгсөн хувцсаа аажуухан, яаралгүй тайлж гарав. Хар саарал шарваарын өвдөг, өгзөг нь толбо болсон харагдана.

	— Давирхай, цэвэрлэчхэг гэж хүү хэлэв.

	— Үүнийг агуулахад өгчхөөд, шинийг бичүүлээд авч болно биз дээ? гэж Холин санаагаа хэлэв.

	— Үгүй үүнийг цэвэрлэг! гэж жаал хүү өгүүлэв.

	Тэрээр энгийн хувцсыг яаралгүйхэн өмсөнө. Холин хүүд тусалж, дараа нь тал бүрээс нь харна. Би бас ажвал яг тийм хувцастай, гэр оронгүй, ноорхой жаал оргодол—хөвгүүн бидний давшилтын зам дээр нэг биш тааралдаж байсан санагдана.

	Жаал хүү гараар хийсэн эвхмэл тонгорог, нугалаастай цаас, Германы булаан эзлэгсдийн жар - дал орчим марк халаасандаа далдлан хийв. Бүх юм бэлхэн боллоо.

	— Дэвхрээрэй гэж Холин надад хэлэв. Бид хэдэн удаа дэвхэрч шалгав. Жаал хүү ч бас дэвхрэв. Уг нь тэрээр бүгдийг шуугиулж болох байсан бус уу?

	Оросын эртний заншлаар орон дээрээ хэдэн хором чимээгүй сууцгаав. Жаал хүүгийн царайд дахиад л зургаа хоногийн өмнө анх удаа над дээр газар гэрт орж ирж байсан шигээ хүүхэд шиг биш, нухацтай, хямарсан байдал илэрхий харагдав.

	Шөнийн харанхуйд нүдний харааг сайжруулах гэж дохионы дэнлүүний улаан гэрлээр нүдээ гялбуулаад завь руугаа явцгаав.

	Би түрүүлж, миний араас арван таван алхмын зайд жаал хүү, бүр сүүлд нь Холин явав.

	Бидний замд тааралдсан хүн бүртэй би харилцааны нууц түлхүүрийг нь хэлж, яриа өдөж байх хооронд жаал хүү нуугдаж өнгөрөх ёстой байв. Биднээс өөр хэн ч хүүг харах ёсгүй гэж Холин надад маш чухалчлан хэлсэн юм.

	Харанхуйн дундаас баруун талд «Бүлэг! Байрандаа!.. Байлдаанд бэлтгэ...» гэсэн захирах үгс аяархан сонстов. Бут бургас шажигнаж салаа бүлэг бэлтгэж буй ажээ. Манайх, бас гуравдугаар батальоныхон буу зэвсэг, миномётуудыг байлдааны бэлхэн байдлаар ой ширэнгэд тараан байрлуулсан юм.

	Энэ үйл явдалд биднээс гадна хоёр зуу орчим хүн оролцож байгаа юм. Тэд ямар ч агшинд биднийг хамгаалж, ширүүн галаар германчуудын хэвийн байдлыг эвдэн бусниулах байв. Дэмжих ангийн захирагч нарт Холин аргагүй хэлсэн болохоор тэдний хэн нь ч эргэлзэх, сандрах зүйлгүй бүхнийг гүйцэтгэхэд бэлэн байв.

	Завинаас холгүй харуулын хэсэг байрлана. Тэнд хоёр хүн байдаг атал би Холины заавраар харуулын захиралд арай ахмад настай туршлагатай ахлагч цэрэг Деминийг нуувчинд ганцаарыг үлдээх тушаал өгсөн юм. Эрэгт ойртож очоод тэнд байгаа ахлагч цэрэгтэй ярилцаж байх тэр хооронд Холин жаал хүүтэйгээ огтхон ч ажиглагдахгүйгээр завин дээрээ очно гэж тэрээр надад зааварчилсан юм. Миний бодлоор бол энэ бүх болгоомжлол илүү юм шиг санагдавч Холин маш туршлагатай нууц хадгалагч болохоор би гайхсан ч үгүй. За тэгээд, ганц энэ Холин ч биш бүх тагнуулчин л тийм гэдгийг би мэднэ.

	Би түрүүлэн явсаар байв.

	— Мэдээлэл тун ч хэрэггүй шүү! гэж Холин надад шивгэнэн сүрдүүлэхэд, би өөрөө юу хийхийгээ гадарлана шүү дээ гэж бодохоос Холины энэ сануулгад алхам тутамдаа залхана.

	Демин тогтоогдсон зайнаас миний нууц түлхүүрийг асуухад хариу өгөөд би ойртон очиж шуудуу руу харайн орж түүнийг өөртөө татах гэж жим замын өөдөөс харж зогсов.

	— Тамхи татаарай гэж би хоёр ширхгийг гаргаж өөрөө нэгийг аваад, нөгөөг нь Деминд барив.

	Бид явган сууцгааж, тэрээр нойтон чүдэнз зурж зурж арай гэж нэг асахад нь галаа надад өгөөд дараа нь өөрөө миний тамхинаас асаав.

	Чүдэнзний гэрэлд овоолготой шорооны хонхорт өвсөн дээр хэн нэгэн хэвтэж харагдав. Ажвал миний сайн таних хөх ягаан хавчаартай цэрэг малгай үзэгдлээ. Тамхиа шуналтай сорж, би үг ч хэлэлгүй ухасхийн дэнлүүгээ асаавал Катасонов хонхор дотор хэвтэж байв.

	Тэрийг дээш нь харуулж цэрэг малгайгаар нүүрийг нь хаажээ. Би бодож ч амжилгүй малгайг сөхөж харав. Катасоновын онгож борлосон царай, туулай шиг богинохон хамар нүднээ тусаж баруун нүдний дээхэн талд бууны сум нэвтрэн орсон бяцхан нүх тодхон үзэгдэв.

	Надтай зэрэгцэн зогссон Деминий амнаас хачин юм болсон доо гэх аяархан бувтнасан үгс алсаас ярьж байгаа юм шиг бүдэг бадаг дуулдав. Өдөр тэд завиа засчхаад надтай хамт тамхи татацгаасан юм. Катасонов энд зогсоод надтай ярилцаж байхдаа толгой нь цухуйсан байж л дээ. Тэрээр нуувчнаас дээшээ үсрээд доош аяархан гулсав. Тийм ээ, бид буун дууг сонсоогүй юм. Ахмад түүн рүү ухасхийж "Катасоныч!.. Катасоныч..." гэж сэгсчсэн. Үзтэл тэрээр зогсоогоороо нам буудуулсан байв. Ахмад намайг хэнд ч бүү хэлээрэй гэсэн... гэв.

	Холин эргээс буцаж ирэхдээ яагаад ч юм бэ, нэг л хачин байх шиг надад санагдаад байсан юм.

	— Тайлбар хэрэггүй шүү! гэх захирангуй шивнээ эргийн зүгээс сонстов.

	Би ч бүгдийг ойлгож байна. Жаал хүү даалгавар аваад явж байгаа. Одоо тэрний урмыг хугалж яагаад ч болохгүй. Үүнийг мэдэх ёсгүй. Би шуудуунаас гарч, замаа олоод усны зах руу яаралгүйхэн буув.

	Жаал хүү хэзээний завиндаа суучихсан байв. Би дэргэд нь завины сүүл рүү сууж, автоматаа бэлэн байдалд барив.

	— Тэгшхэн суу гэж Холин шивгэнээд биднийг нөмрөг цуваараа хучиж, — Золгүй явдлаас болгоомжлон сайн харж яв! гэж шивнэв.

	Завиа ус руу түлхээд өөрөө сууж, сэлүүрээ тохируулав. Цагаа харж, жаахан хүлээгээд аяархан исгэрэв. Энэ бол ажиллагаа эхэлсний дохио ажээ.

	Яг тэр мөчид баруун талд, гуравдугаар батальоны зүүн жигүүрт дэмжих ангийн захирагч их бууны ажиглагчид байрлаж байгаа газар, пулемётын том нуувчнаас хав харанхуйд винтовоор буудаж хариу дохио өгөв.

	Завийг эргүүлж, Холин сэлүүрдэж эхлэхэд эрэг дорхноо харагдахгүй болов. Бүрхэг хүйтэн шөнийн гүн харанхуй биднийг тэврэн авлаа.

	 

	VI

	Холины жигд халуун амьсгаа миний нүүрийг шүргэнэ. Холин хүчтэй сэлж завь урагш хурдална. Сэлүүрийн цохилтоор ус яльгүй цалгих нь сонстоно. Жаал хүү даарч, цуваа нөмрөн миний дэргэд хоргодно. Бидний өмнө баруун эрэг дээрээс германчууд дадсан заншлаараа буудаж, пуужингаар хил хязгаараа гэрэлтүүлнэ.

	Бороо орж байгаа болохоор пуужингийн цацарсан гэрэл бүдэгхэн харагдана. Салхи өөдөөс үлээнэ. Цаг агаар бидэнд үнэхээр тааламжтай байв.

	Голын дээгүүр манай эргээс гэрэлт сум удаа дараа ниснэ. Ийм гэрэлт сум гуравдугаар батальоны баруун жигүүрээс таваас долоон минут бүрд харвана. Энэ нь бидэнд эрэгтээ буцаж ирэх баримжаа өгч байгаа юм.

	— Ёотон! гэж Холин шивнэв.

	— Бид тус бүр хоёр ёотон амандаа хийж, хичээнгүйлэн сорно. Энэ нь бидний нүдний хараа, чихний сонсголын мэдрэмжийг дээд хэмжээнд нь хүртэл дээшлүүлэх ёстой байв.

	Пулемёт огцомхон тачигнаж сум шунгинаж, бидний өмнөхөн ус цүлхийж, ус цацлан бууж байгааг бодоход бид лав усны цүнхэл дунд орсон бололтой.

	— «МГ—34» байна гэж жаал хүү маш зөв таагаад над руу итгэлтэйгээр налав.

	— Айж байна уу? гэж асуувал

	— Ялимгүй, гэж дуулдах төдий хэлж зөвшөөрөөд, — Яагаад ч дасахгүй юм даа. Уур хилэн бадраад л... Гуйланч шиг явахдаа ч, бас л яагаад ч дасахгүй юм. Энэ, яасан гуниг вэ! гэж жаал хүү шүүрс алдав.

	Хүүд хэчнээн их бахархал, нэрээ хичээх, бас салж хагацах, гутарч гуних аль аль нь бийг би улам сайн ойлгов.

	— Сонс л доо, манай батальонд Бондарев гэж бий. Тэр бас Гомелийнх. Тохиолдлоор ах дүү биш биз?

	— Үгүй, надад ах дүү байхгүй. Ганц ээжтэй. Тэгээд бас хаана байгааг нь мэдэхгүй... Миний нэр үнэндээ Бондарев биш харин Буслов гэж хэлэхдээ хоолой нь зангирч байв.

	— Тэгвэл Иван гэдэг биш үү? гэвэл,

	— Үгүй, Иван гэж дууддаг юм. Үнэн шүү.

	— И-шш!

	Эрэг ойртож байгаа гул Холин улам аяархан сэлүүрдэнэ. Би харанхуйд нүдээ хорстол эрэг рүү ширтсэн боловч борооны буданд пуужингийн бүдэг цацралаас өөр юу ч олж харсангүй.

	Бид дөнгөн данган урагшаа хөдөлж байгаад агшин зуур завины ёроол элсэнд газардаад зогсчхов. Холин сэлүүрээ шалмаг хураагаад, хашлага дээгүүр харайн усанд зогсож завины сүүлийг эрэг рүү тун түргэн эргүүлэв.

	Бид хэдхэн хором их хүч гаргаж чих тавин чагнав. Борооны дусал газар дээр ч, усанд ч, бүр норчихсон цуван дээр ч яаж тусдагийг мэдрэв. Би бүр, Холины жигд амьсгаа, зүрхээ яаж цохилж байгааг хүртэл сонсов. Тэгээд сэжиглэлтэй авиа, дуу чимээ, огтхон ч сонссонгүй.

	Тэгээд Холин миний яг чихэнд

	— Иван суудалдаа юу? Харин чи бууж ирээд барьж бай гэв.

	Тэр харанхуй усанд шумбав. Би нөмрөг цувнаасаа болгоомжтойгоор гарч, усанд буугаад эргийн элсэн дээр зогсож, автомат буугаа засаад, завины сүүлээс барив. Жаал хүү босчихсон, надтай зэрэгцэн завин дээрээ зогсож байгааг мэдэв.

	— Суу, тэгээд цуваа нөмөр гэж гараараа хүүг тэмтрэн шивнэв.

	— Одоо ялгаа байхгүй гэж дөнгөж сонстох төдий өгүүлэв.

	Холин гэнэт уснаас гарч ирээд баяртайгаар шивнэж мэдэгдсэн нь:

	— Бүх юм ёсоор! Бүгд жин тан болсон байна гэв.

	Биднээс жаахан доош ердөө л гучаадхан алхмын зайд байгаа усны захын бут нь бидний завиа орхих газар мөн байв.

	Хэдхэн минутын дотор завиа нуучихлаа. Тэгээд бид эргийн дагуу явав. Алсад пуужингийн гэрэл цацрахад бид эргийн доор элсэн дээр хэвтэв. Тэгэхдээ бүр үхсэн юм шиг хөдөлгөөнгүй хэвтлээ. Би нүднийхээ булангаар жаал хүүг харвал хувцас нь бороонд норж харлачихсан байв. Холин бид хоёр ч яах вэ хариад л хувцсаа сольчихно. Харин энэ маань... гэж бодов.

	Холин гэнэт алхаагаа удаашруулж жаал хүүгийн гараас хөтлөн усны баруухан талаар явав. Бидний өмнө элсэн дээр нэг юм цайран харагдах нь «Манай тагнуулчдын хүүр» гэж би таамаглав.

	— Энэ юу вэ? гэж жаал хүү дуулдах төдий асуув.

	Германчууд гэж Холин түргэн гэгч хэлээд өмнөх зам руу анхаарлыг нь татав.

	— Ээ, муу хорт могойнууд! Өөрсдийгөө хүртэл нүцгэлдэг байна шүү гэж жаал хүү үзэн ядаж аман дотроо хэлэн эргэн тойрныг ажиглав.

	Бид өдийд хүрчих ёстой байтал улам л яваад байх шиг надад санагдлаа. Гэвч бидний завиа нуусан бутнаас энэ хүүрүүдийг хүртэл гурван зуун метр жаахан илүү. Тэгээд ганга хүртэл мөн тэр орчим явах ёстой гэж бодов.

	Удалгүй бид бас нэг хүүрийн дэргэдүүр өнгөрөв. Тэрээр сэглээд хаячихсан болохоор ой гутам үнэр гарч байгаа нь бидэнд хүртэл үнэртэв. Зүүн эргээс буудсан галт сум бороотой шөнийн бүрхэг тэнгэрийг хага зүсэн бидний дээгүүр өнгөрнө. Ганга ердөө энүүхэнд байх ёстой атал бид олж хараагүй л байв. Энэ эргийг Германчууд пуужингаар гэрэлтүүлдэггүй ажээ. Яагаад гэвэл доод тал нь бүхэлдээ минатай, бас хөвөөгөөр нь ухсан шуудуу үргэлжлэх агаад бас эргүүл гарсан байв. Ийм болохоор Германчууд энд хэн ч нэвтрэхгүй гэж итгэдэг биз.

	Энэ ганганд явж байгаад илчлэгдвэл ёстой занганд орлоо гэсэн үг. Бидний хийсэн тооцоо бол үүнийг манай жаал хүү огтхон ч ажиглагдахгүйгээр мөлхөн гатлах юм.

	Холин босож, бидэнд суух дохио өгөөд, өөрөө яваад өгөв. Удалгүй тэрээр буцаж ирээд дуулдах төдий:

	— Миний хойноос гэж захирав.

	Бид гуч орчим алхам урагш давшаад мөргөцгийн цаана явган сууцгаав.

	— Ганга ердөө яг бидний өмнө! гээд Холин өнгөлөн далдлах хувцасныхаа ханцуйг шамлаж, гэрэлтдэг цагаа харж жаал хүүд шивнэсэн нь:

	— Бидний мэдэлд одоо дөрөвхөн минут байна. Бие чинь ямар байна? гэж асуув.

	— Зүгээр байна аа гэв.

	Бид харанхуйд чимээ чагнан ялимгүй сууцгаав. Хүүр, чийг хоёр үнэртэнэ. Тэдний нэгэн хүүр нь биднээс гуравхан метрийн зайд элсэн дээр байгаа нь мэдэгдэв. Энэ нь Холинд лав баримжаа болж байгаа биз.

	— За би явлаа гэж жаал хүү дуулдах төдий өгүүлэв.

	— Би чамайг гангаар гаргаж өгье. Жаахан ч гэсэн, энэ нь төлөвлөгөөнд байгаагүй л дээ, гэхдээ...

	— Үгүй! гэж жаал хүү татгалзаад, — Би ганцаараа явна! Чи өндөр болохоор чамтай хамт явж болохгүй.

	— Би явж болох уу? гэж тээнэгэлзэн асуув.

	— Ядаж ганга уруу, тэнд шавартай гэж Холин шивгэнээд, — Би чамайг үүрнэ гэв.

	— Би хэлсэн шүү! Би ганцаар явна! гэж илт уурлан хэлэв.

	Тэрээр миний дэргэд зогсож байгаа нь тун ч жаалхан, бас туранхай, тэгээд ноорхой хувцсан дотроо бүх бие нь чичирч байх шиг надад санагдав. Надад л тэгж санагдсан ч байж болох юм... 

	— Баяртай уулзъя! гэж Холин удаанаар шивгэнэв.

	— Баяртай уулзъя! 

	Тэднийг тэврэлдэн, тэгээд Холин хүүг үнсэж байх шиг надад санагдсан, 

	— Хамгийн гол нь болгоомжтой бай! Өөрийгөө хамгаал. Биднийг хөдөлбөл Федоровкад хүлээгээрэй! гэв.

	— Баяртай! гэж харин жаал хүү надад хандаж хэлэв.

	— Баяртай! гэж догдлон шивгэнээд, харанхуйд хүүгийн чөргөр жижигхэн гарыг тэмтчин олж, чанга атгав.

	Хүүг үнсмээр байснаа арай зориглосонгүй. Би энэ үед учиргүй тэвдэв.

	Зургаа хоногийн өмнө «салах ёс гүйцэтгэе» гэсэн шигээ донгосохгүй гэж «баяртай» гэдэг үгийг амандаа үглэсээр л байна.

	Тэгээд ямар ч гэсэн үнсье гэж шийдсэн чинь тэрээр харанхуйн дунд чимээгүйхэн алга болжээ.

	Холин бид хоёр мөргөцөг рүү нягт наалдан явган сууж нуугдав. Учир нь бидний толгой дээр германы хамгаалалтынхан байгаа болохоор болгоомжлон чимээ чагнав. Бороо нэгэн жигд аажимхан орно. Намрын ийм хүйтэн бороо эцэс төгсгөлгүй юм шиг санагдана. Хажуугаас бас голын усны нигшмэл чийглэг ханхална.

	Биднийг үлдээд дөрвөн минут болоход жаал хүүгийн явсан тэр зүгээс хөлийн чимээ, үл ойлгогдох, төвөнгийн аялгатай аяархан яриа сонстов.

	— «Германчууд!..» гээд Холин миний мөр лүү түлхэв.

	Уг нь надад анхааруулах хэрэггүй байв. Урьдаар би сонссон болохоор автомат буугаа бэлэн болгож, бээрсэн гараар гар бөмбөгөө чанга атгав.

	Алхааны чимээ улам ойртсоор байлаа. Одоо бол хэдэн хүний хөлөөр шавар яаж шалчигнаж байгааг ялгаж болох байв.

	Миний ам хатаж, зүрх галзуу юм шиг дэлдэнэ.

	— Энэ тэнгэрийн байж байгааг! Бас ямар чөтгөр вэ?

	— Амаа тат, Отто! Зүүн захаа барь

	Тэд бидний дэргэдүүр өнгөрөхдөө үсэргэсэн хүйтэн шавар нь миний нүүрэн дээр буув. Хормын дараа пуужингийн гэрэлд бид борооны ховор тохиолдох манан дунд Германчуудыг харав. Тэд өндөр (бид араас нь харсан болохоор надад тэгж санагдсан байж болно). Дуулга малгай, Холин бид хоёрын өмссөн шиг яг тийм түрийтэй гутал өмсжээ. Гурав нь нөмрөг цувтай, дөрөв дэх нь бороонд гялалзсан урт цув өмсөөд хуйтай буу зүүж суран бүсийг бүсэлхийгээрээ чанга бүсэлжээ. Тэд автомат буугаа цээжиндээ зүүсэн байв.

	Дөрвүүлээ германы армийн СС-ийн хамгаалалтын хорооны дайчин эргүүл болой. Тэдний дэргэдүүр манай тагнуулын баримт бичигт «Бондарев» нэртэй явдаг, Гомель хотоос яваа арван хоёрхон насны Иван Буслов мөлхөн өнгөрсөн биз.

	Бид пуужингийн чичгэнэсэн гэрэлд тэднийг сайн харвал, биднээс арваадхан алхмын цаана зогсоод гол руу явахыг завдаж байв.

	Харанхуйн дунд тэд элсэн дээр хэрхэн харайн гарч байгаа, тэгээд бидний завь нуусан бут сөөг рүү эргэж байгаа харагдана.

	Холинг бодвол надад илүү хүнд байв. Би бол тагнуулч ч байгаагүй, харин дайны эхний сараас л байлдаж эхэлсэн хүн. Зэвсэг барьсан амьд дайсныг хараад олон удаа тулалдаанд орж байсан маань санагдаж нүд ирмэх зуур сэтгэл хөөрч, тэр доор нь устгах хүсэл оргилж тодотгож хэлбэл урьтах гэсэн бодол амь тэмцүүлж байв. Тэднийг би ганцхан ээлжийн галаар өчүүхэн амьтан шиг хяргачихна. Би үнэндээ «тэднийг устгах»-аас өөр юм бодохоо больж, ухасхийн автомат буугаа чиглүүлэв.

	Холин миний бодлыг таамаглан намайг харж тохойгоороо ёврох шиг болоход нь би ойлгож автомат буугаа буулгав.

	— Тэд завийг маань олоод үзчихнэ шүү дээ! гэж хэдхэн алхам холдохоор нь бугуйг нь атгаж шивнэв.

	Холин дуу гарсангүй.

	Хэдэн хором амсхийсний дараа би дахин хэлсэн нь:

	— Бид урьтах хэрэгтэй шүү дээ. Хэрвээ тэд завийг олбол... гэж дахин түгшүүр зарлав.

	— Хэрэв!.. гээд Холин над руу галзуурсан юм шиг харж уухилав. Тэгэхэд би, "энэ чинь намайг багалзуурдаад алчхаж чадна" гэж бодов.

	Холин цааш нь: 

	— Хэрэв жаал хүүг замд нь илрүүлбэл?! Чи чинь хүүг ганцаарыг нь үлдээнэ гэж бодож байна уу?.. Чи ер нь чонын арьс нөмөрсөн хүн үү, эсвэл тэнэг амьтан уу?.. гэв.

	— Тэнэг юм аа... гэж бодонгуутаа би шивнэв.

	— Лав тийм, чи мэдрэл муутай хүн юм. Дайн дуусахаар эмчилгээнд явбал таарна... гэж Холин бодлогошронгуй өгүүлэв.

	Германчууд манай завийг олчхоод аюул болох вий гэж хором бүр түгшин хүлээж, чих тавьж суув. Зүүн талын эрэг дээр хол ойргүй л пулемёт үе үе тачигнана. Ашгүй бидний эгц дээгүүр чив чимээгүй, шивэр бороо л шаагих нь сонстоно. Пуужин эргийн дагуу эндээс ч тэндээс ч хөөрч бүрхэг тэнгэрт дөл бутран газарт хүрэлгүй унтарна.

	Хүүрээс эвгүй үнэр, юунаас ч болсон юм бэ, улам ихсэв. Би нулимчхаад хамраар биш амаар амьсгал авах гэж оролдсон боловч олигтой тус болсонгүй.

	Бас л тамхи татах хүсэл намайг зовооно. Тамхи татах сан гэж амьдралдаа би хэзээ ч ингэж их мөрөөдөж байсангүй, харин ганцхан боломж бол янжуураа гаргаж хуруугаараа бяцлан үнэрлэж болох байв.

	Удалгүй бид норж, даарч эхлэв. Гэтэл бороо зогсох шинж алга.

	— Ганга дотор шавартай, энэ л золиг доо! гэж Холин гэнэт шивгэнээд, — Өдийд сайхан үер цутгасан бол бүгдийг угаах сан... гэв.

	Санаа сэтгэл нь цаг ямагт жаал хүү дээр байв. Шавартай ганга хүүхдийн мөрийг нэг хэсэгтээ л хадгална гэж тэрээр сэтгэл нь зовжээ. Германчууд тэр эргээс энэ гангаар нэвтрэн гарч яваа жижигхэн шинэхэн мөрийг германчууд олбол Иваны араас нь магад зэвсэглэн хөөнө гэж сэтгэл зовж байгаа нь аргагүй шүү гэж би ойлгов. Бас нохой ч тавьж мэдэх юм. СС-ийн хорооны хаана ч гэсэн хүн агнахаар сургасан ноход хүрэлцээтэй бий.

	Би янжуураа хэзээний зажилж эхлэв. Энэ нь тийм ч аятайхан биш ч гэлээ би зажлаад л байв. Холин миний зажлахыг сонсоод хачирхаж асуусан нь:

	— Чи яаж байна аа?

	— Тамхи татах сан гээд үхэх гэж байна аа! гээд би санаа алдав.

	— Ээжийгээ бас санаж байна уу? Би л хувьдаа ээжийгээ мөрөөдөж байна. Буруу биш биз дээ, тийм ээ? гэж Холин хорсолтойгоор өгүүлэв.

	Бид бас л хориод минут хүлээж нойтон, хүйтэнд чичирч чих тавин суув. Цамц нуруунаас мөсөн жин тавина. Бороо аажимдаа цас болон хувирав. Нойтон цас малгайлан орж элс цагаан хяруугаар бүрхэж, үл мэдэг хайлж байлаа.

	— За, явчих шиг боллоо, гэж Холин хэлээд сүүлд нь шүүрс алдаад өндийв.

	Бид мөргөцгийн ёроолыг дагаж бөхийсөөр завь руугаа дөхсөн боловч, хэрэг бишдэн зогсож чив чимээгүй болон чагнав. Германчууд завийг маань олчхоод бут бургасан дотор бүгчихсэн байх гэж би итгэж байв. Гэвч би үүнийгээ намайг элэглэнэ гэж бодоод Холинд хэлж зориглосонгүй.

	Бид харанхуйн дунд өөрийнхөө тагнуулчдын хүүрийг хүртэл эргийн дагуу маш сэмээрхэн явав. Тавь илүүгүй алхмын зайтай байхад Холин зогсоод гараас минь татаж өөртөө ойртуулан миний чихэнд шивнэсэн нь:

	— Чи эндээ үлдэнэ. Би завиндаа явъя. Хэрэг тохиолдвол хоёр биедээ саад болохгүй шүү.

	Намайг завьтайгаа ирэхэд чи германаар "Чимээгүй! Чимээгүй!" гэж нууц дохиогоо өгнө шүү. Хэрэвзээ би дэлбэрвэл чимээ шуугиан гарна, тэгвэл чи өөрийн эрэг рүүгээ сэлээрэй. Бас нэг цагийн дараа намайг эргэж ирэхгүй бол мөн л яваарай. Чи чинь таван удаа нааш цааш сэлж чадна биз дээ? гэж даажигнан хэлэв.

	— Чадна аа гэж чичгэнэсэн хоолойгоор би батлан хэлээд: — Харин чи шархадвал яах вэ гэж нэмж асуув.

	— Үүнд зовох хэрэггүй. Олон юм бүү бод гэв.

	— Завь руу эрэг дагаж очих хэрэггүй, харин цаад талаас нь сэлж очъё. Би чадна. Алив... гээд би ухасхийвэл, тэрээр огтхон ч итгэхгүй байгааг ажиглав.

	— Би ч бас чадна аа. Харин миний талаар олон юм бүү бод! Чамд ямар нэг муу юм тохиолдвол юуны түрүүнд бидний нуруунд бууна. Ойлгов уу? гэж ёжтой хэлэв.

	— Тийм ээ, хэрэв... 

	— Ямар ч «хэрэв» хэрэггүй!.. Гальцев чи сайн залуу, харин мэдрэлийн өвчтэй. Энэ бол манай ажилд хамгийн аюултай зүйл... гэж Холин гэнэт шивгэнэв.

	Тэрээр харанхуйд алга болж, би хүлээхээр ганцаархнаа үлдэв. Энэ шаналгаатай хүлээлт хэчнээн удахыг мэдэхгүй байна. Би цагаа ч харчих ухаан байхгүйгээр тийм их даарч, тийм их сэтгэл догдолжээ. Өчүүхэн ч гэсэн бүлээцэхийн тулд гараа хүчтэй хөдөлгөн явган суув.

	Мөч өнгөрөх тусам нам гүм болж, би ч чих тавьсаар байв.

	Эцэст нь голын усны долгион арай өөрөөр сонстохыг би олж мэдэв, алгаараа амаа хүрээлж, шивгэнэсэн нь:

	— Хальт... хальт (чимээгүй... чимээгүй...)

	— Чөтгөр минь аяархан! Нааш ир... 

	Усан дотор хэд алхвал хоёр түрийгээр ус дүүрч, хөлийг минь мөс бүрхээд авав.

	— Гангын тэнд ямар байна, чимээ байна уу? гэж Холин юуны өмнө асуув.

	— Чимээ алга гэж би хариулав.

	— Харж байна уу. Чи тэгэхэд айгаад л! гэж сэтгэл тааламжтай шивгэнээд, надаас автомат бууг авч: — Ар луу суу! гэж захиран тушаагаад намайг дөнгөж завин дээр гармагц, усны урсгалыг сөрөн сэлж эхлэв.

	Завины сүүл рүү суугаад гутлаа тайлж усыг нь асгав.

	Нойтон цас нэвсийн дарж, голын усанд хүрмэгц хайлж байв. Зүүн эргээс дахиад л галт сум зам татан яг бидний дээгүүр өнгөрөв. Бид буцах ёстой байсан боловч Холин завиа урсгал мөрөн хөөж, сэлсээр байв.

	— Чи хаашаа явж байна? гэж би ойлголгүй асуув. Тэрээр асуултад хариулсан ч үгүй. Сэлүүртээ хүчээ гаргасаар л байна.

	— Бид хаашаа явж байна?

	— За чи дулаац! гэж тэрээр сэлүүрээ тавиад, миний гар дээр жижигхэн хавтгай дашмаг тавив.

	Эрэгтэй бөглөөг нь бээрсэн гараар арай гэж эргүүлэн онгойлгоод би залгилав. Архи миний хоолойг аятайхан халааж дотроос бүлээцсэн боловч, чичрэн дагжих нь урьдын адил хэвээр байлаа.

	— Дуустал уучих гэж Холин хэлээд сэлүүрээ дөнгөж хөдөлгөж байв.

	— Аа, чи яах вэ? гэж би асуув.

	— Би юу, эрэг дээрээ очоод ууна аа. Чи дайлна биз дээ?

	Би дахиад л залгилав. Харамсалтай нь дашмаг дотор юу ч үлдээгүй нь лавтай болоход халаасандаа хийчхэв.

	— Өдийд тэр маань яваад өнгөрөөгүй юм болов уу? гэж Холин гэнэт асуугаад: — Бас хүлээгээд нэг газар хэвтэж байгаа болов уу? Өдийд би хамт байх сан гэж ямар их санагдана вэ? гэв.

	Бид яагаад буцахгүй байгаа нь надад тодорхой болов.

	Бид гангын нөгөө талд байгаа бөгөөд ямар нэг юм болбол дайсны эрэг дээр дахин гарч жаал хүүд тусламж үзүүлэх байв. Энэ харанхуй шөнө голын дагуу байрласан өргөн цартай энэ хэрэгт оролцоход бүгд бэлхэн байв. Сум шунгинаж завины дөнгөж дэргэд ус цүлхийхэд хамаг бие арзасхийнэ. Ийм харанхуйд, цасан хөшигний цаанаас биднийг олж илрүүлэх арга лав байхгүй, гэвч нуугдах, хоргодох байр хийх ямар ч боломж байхгүй ийм задгай газарт ч золигийн золгүй явдал тохиолдож болох л байв. 

	Холин зоригжуулж шивнэх нь:

	— Ийм тэнэсэн сум тархинд зооно гэдэг зөвхөн тэнэг хүнд юм уу, эсвэл аймхай хүнд л оногдож болох юм! Бодолцоорой!.. гэв.

	Катасонов тэнэг ч биш, аймхай ч биш л байсан. Би үүнд эргэлзээгүй боловч Холинд юу ч хэлсэнгүй.

	— Чиний бага эмч зүгээр хүүхэн байна шүү! гэж намайг жаахан сатааруулах гэж санаандаа орсон зүйлийг асуув бололтой.

	— Зү-гээ-рээ гэж би бага эмчийн талаар бодсон ч юмгүй шүдээ харшуулангаа зөвшөөрөв. Харин надад эмнэлгийн хэсгийн халуун газар гэр, зуух л санагдав. Гайхамшигтай ширмэн зуух!..

	Хязгааргүй хүсэн мөрөөдөж байсан зүүн эргээс гэрэлт сум бас гурав дахин зам татав. Энэ бол биднийг, ир гэж дууджээ.

	Гэтэл баруун эргийн дэргэд гол дээр бид чалчиж суугаа нь энэ.

	— За харуулыг нэвтэрсэн бололтой гэж Холин хэлээд торлогоор намайг ороолгож, завиа эргүүлж, маш хүчтэй сэлэн хурдлав.

	Холин гайхалтай сайн баримжаа барьж, харанхуйн дунд чигээ олсон байв. Хамгаалалтын салааны захирагчийн байрлан байгаа манай батальоны баруун жигүүр дэх пулемётын том нуувчинд ойрхон сэлж ирсэн байв.

	Биднийг хүлээж шууд нууц түлхүүрээ аяархан хэлж «Зогс! Хэн ирж байна?» гэж захирав. Би өөрийн нууц түлхүүрээ хэлэхэд, тэд миний дуугаар таньж угтаад, бид түдэлгүй эрэг дээр гарч ирэв.

	Бид хоёр зуун грамм архи уусан боловч урьдын адил чичирсэн хэвээр, бээрчихсэн хөлөө арай ядан зөөж, тун ч их ядарчээ. Шүдээ дуугаргахгүйн тулд хичээж, завийг зөөж нууцлахыг тушаагаад эргийн дагуу цааш явахад миний хүндэтгэдэг, нэлээд нүүрэмгий, овоо зоригтой ахлагч түрүүлэн хойноос нь ангийн захирагч Зуев бид даган явцгаав.

	— Нөхөр ахлах дэслэгч ээ, «олзны хүн» хаана байна? гэж ахлагч гэнэт эргэж хараад хөгжилтэйгөөр асуув.

	— «Юун хүн гэнэ ээ?»

	— Та нарыг чинь «хэл» (дайсан олзолж) олж ирэхээр явсан гэж ярилцах юм гэв.

	Ард нь явсан Холин намайг ёвроод Зуевт ойртож:

	— Чиний хэл чинь аман дотроо бий! Мэдэв үү гээд үг бүрээ тооцоолох маягаар нухацтай хэлэв. Тэрээр Зуевийн мөрөн дээр том гараа буулгаж, бас магад ч үгүй захнаас нь татав уу гэж надад бодогдсон. Энэ Холин шулуун шударга цочмогдуу болохоор тэгсэн ч байж болох юм.

	— Хэл чинь амандаа биз дээ! гэж тэрээр сүрдүүлэн давтаж асуугаад, — Харин хэлээ шүднийхээ цаана барьж бай! Тэгэхээр чамд хэрэг болно... Одоо харуул руугаа буц!.. гэв.

	Зуевийг хэдхэн алхмын цаана үлдсэний дараа Холин зориуд чангаар:

	— Гальцев, батальонд чинь чалчигчид байна шүү! Харин энэ бол манай ажилд хамгийн аюултай зүйл... гэж хатуухан мэдэгдэв.

	Харанхуйд тэр намайг сугадаж, өөр лүүгээ татаад дооглонгуй шивнэсэн нь:

	— Чи ч бас лут хүн! Батальоноо орхиод дайсны эрэг рүү «хэл» авчрахаар явж байдаг! Ёстой анчин эр дээ гэв.

	 

	♦

	 

	Газар гэрт миномётын цахилгаан нэмсэн пийшингээ хүчтэй халаав. Бид хувцсаа тайлж алчуураар нүцгэн биеэ арчив.

	Холин хуурай дотуур хувцас өмсөж гадуураа шинель нөмрөн ширээнээ сууж, өмнөө зураг дэлгэв. Орж ирсэн хойноо харваас тэр маань ядарсан, зовсон шинжтэй харагдана.

	Би ширээн дээр лаазтай жигнэсэн мах, гахайн өөх, давсалсан өргөст хэмхтэй сав, талх, хоормог, бас архитай дашмаг авч ирж тавив.

	— Ээ дээ мөн өдийд тэдэнтэйгээ хамт байсан сан бол! Тэнд ер юу болж байдаг бол оо? гэж Холин дуу алдаад босов.

	— Юу болов оо?

	— Тэр эрэг дээр тэдгээр харуул гучин минутын дараа өнгөрөх ёстой байсан юм. Ойлгож байна уу?.. Энэ эсвэл Германы харуулын журам горим өөрчлөгдсөн, эсвэл бид жаахан андуурсан байх.

	Харин жаал хүүг бол ямар ч үнээр хамгаалах байв. Бид бүх үйлдлийг минутаар тооцоолсон байсан юм чинь.

	— Гэхдээ жаал хүү гараад явчихсан байна шүү гэв. Бид хэчнээн хүлээлээ, лав л нэг цагаас багагүй, тэгэхэд чимээ гаргаагүй гэж хэлэв.

	— Юу гараад явчихсан! гэж Холин цухалдангуй асуугаад: — Хэрэв чи мэдэхийг хүсвэл тавин километр явж үзэж болно. Түүнээс хорь орчмыг өнөөдөр үүр цайтал явах ёстой. Гэтэл алхам бүрд нь эвгүй байдал гэнэт тохиолдож болно. Ер нь хэчнээн ч тохиолдол учирч болно!.. За яах вэ, яриад ямар ч тус болохгүй... гэв.

	Тэрээр ширээн дээрээс газрын зургаа хумьж аваад «За алив» гэв.

	Би хоёр шилэн аяганд архи дүүргэв. Холин нэгийг нь авч:

	— Тулгахаа больё гэж анхааруулав.

	Аягатай архи өргөж хэдэн хором чимээгүй суугаад:

	— Ээ, Катасоныч, Катасоныч... гэж Холин тасалдсан дуугаар хэлээд: — Чи минь яав даа! Харин чи миний амийг аварсан... гээд тэр ганцхан амьсгаагаар залгилж, зүсэм хар талх үнэрлээд,

	— Дахиад! гэв.

	Би өөрөө уучхаад хоёр дахиа өөртөө бага зэрэг, Холинд дүүрэн аягалав.

	Аягатай архийг авч тэрээр, жаал хүүгийн хувцастай байгаа хайрцаг руу эргэн харж хундага өргөхдөө намуухан дуугаар:

	— Чамайг эргэж ирээд, дахин явахгүйн төлөө, чиний ирээдүйн төлөө! гэв.

	Бид тулгаж уугаад зуушаа идэцгээв. Энэ минутад бид хоёулаа жаал хүүгийн тухай бодож байсан нь эргэлзээгүй. Пийшин хажуу бөөр, тагаараа улаан ягаан болж, халуун дүүгнэ. Бид эргэж ирээд айх аюулгүй, дулаан сууцгааж байна. Харин тэр хүү хаа нэгэн газар дайсан дунд хав харанхуйд шуурга сөрөн үхэлтэй мөр зэрэгцэн алхаж яваа биз... 

	Би хэзээ ч хүүхдийг ингэж их хайрлаж яваагүй. Харин энэ жаал хүүтэй ердөө л хоёр удаа уулзаж байгаа атал тэрээр надад ийм ойр дотнын, хүндтэй болжээ. Иймээс хүүгийн тухай бодож зүрх шимшрэхгүй байх арга алга.

	Би дахиад архи уухаа болив. Холин ямар ч хундага өргөлгүйгээр гурав дахь аяга архиа уув. Удалгүй тэр согтож царай нь барайж уйтгарлан, нүд нь улайснаа над руу харж:

	— Гурван жил байлдсан уу? гээд тэрээр тамхиа татаж: ... Би ч бас гурван жил... харин Иван шиг үхлийн даваан дээр! Бид юм харахгүй л байна даа! Чиний араас батальон, хороо, бүхэл бүтэн арми... харин тэр ганцаар! гэснээ Холин гэнэт дагжиж хашхирсан нь: — Нялх амьтан! Чи тэгэхэд муу хутгаа харамлаж байдаг!..

	 

	VIII

	«Харамлалаа» гэнэ ээ!.. Үгүй энэ хутгыг хэн ч байлаа гэсэн би өгч чадахгүй, өгөх эрх ч байхгүй. Энэ бол дайнд амь үрэгдсэн миний найзын ганцхан дурсгал, хэрэглэж яваад хэвээр үлдсэн ганцхан юм нь шүү дээ. Гэхдээ би хэлснээ биелүүлнэ ээ. Манай дивизийн их бууны засварын газарт уралаас ирсэн уран слесарь ахимаг насны ахлагч бий. Хавар тэрээр надад Котькины хутганы бариулыг өнгөлж өгсөн юм.

	Одоо би тэрэнд нөгөө хутгаа өгөөд үүнтэй адил цоо шинэ хутга хийж өгөхийг хүссэн юм. Би зөвхөн хүсээд зогсоогүй цэргийн олзны багаж: хавчилга, цоолтуур, хасуур, өрмөө авчирч өгсөн. Тэр надад хэрэггүй байсан, дархан маань хүүхэд шиг баярласан даа, харин.

	Тэр хутгыг чин сэтгэлээсээ хийж өгсөн. Одоо Котькины хутганы иш дээр сийлсэн «К. X.» гэсэн овог нэр, ирний эмтэрхийгээр л ялгаж болох байв.

	Ийм гоё иштэй байлдааны жинхэнэ хутгатай болоод жаал хүү маань ямар их баярлахыг би өөртөө төсөөлөн бодов. Би ч бас саяхан л хүүхэд байсан болохоор хүүг ойлгож байлаа.

	Би энэ шинэ хутгыг Холинтой юм уу, эсвэл дэд хурандаа Грязновтой анх уулзуут л тэдний аль нэгээр дамжуулна гэж бүсэндээ зүүв. Ивантай өөрөө учран золгож гараараа өгвөл хэчнээн сайхан билээ. Тэр маань одоо хаана яваа бол? Би хэчнээн ч бодлоо гэсэн чухам хаана явааг нь таамаглаж чадахгүй байна.

	Харин сүүлийн өдрүүдэд манай армийн дивиз Днепрт тулалдаж гатлах их нүргээн болов. Мэдээлэх товчооны эмхэтгэлд «баруун эрэг дээр байлдааны талбарыг өргөжүүлэх тулалдаан амжилттай болов» гэж бичжээ.

	Хутгыг би бараг хэрэглэсэнгүй. Үнэндээ нэг удаагийн гардан байлдаанд тус болсон юм. Хэрэв тэр хутга байгаагүй бол Ганбургийн тэр бүдүүн булиа ахлах цэрэг намайг далаар минь газар тавих байсан байх шүү.

	Германчууд цөхрөнгөө бартал эсэргүүцэж байв. Найман өдрийн ширүүн давших тулалдааны дараа бид бэхлэлтийг эзлэх тушаал авлаа. Тэр нь баярын өмнөхөн арван нэгдүгээр сарын эхний цэлмэг хүйтэн өдөр байсан юм. Би дэд хурандаа Грязновтой дайралдав.

	Тэрээр шинель, чихтэй малгай өмссөн, дунд зэргийн нуруутай, их биедээ шигдсэн том толгойтой хүн байв. Грязнов аль эрт финчүүдтэй байлдах үед бэртсэн баруун хөлөө үл мэдэг чирсхийн их замын хажуугаар алхалж явав. Би тэрийг миний батальоны үлдэгдэл байрлаж байгаа шугуйн цоорхойгоос гарч явахад нь алсаас таньсан юм.

	Батальоноо «миний» гэж би хэлэх бүх үндэс одоо бий болсон юм. Тулалдааны өмнөхөн намайг батальоны захирагчийн албан тушаалд баталсан билээ.

	Бидний байрласан төгөлд чимээ аниргүй, навчнаас буусан шүүдэр газрыг хучиж, адууны хомоол, шээс ханхална. Энэ хэсэг дээр казахийн (торгон цэргийн) корпус сэтлэн орж, тэд үдлэх газраа болгосон юм. Адуу, үхрийн энэ үнэрийг би хүүхэд наснаасаа дөнгөж сая саасан халуун сүү, зуухнаас гаргасан халуун талхтай холбож сэтгэдэг болсон юм. Яг энэ үед хүүхэд байхдаа жил бүр очдог жижигхэн, хорчгор, надад хязгааргүй хайртай хөгшин эмээгийн минь суудаг төрөлх тосгон санаанд буув. Энэ бүхэн саяхан юм шиг л санагдавч, одоо бол алс хэдийний дахин давтагдашгүй дайны өмнөх үеийн бүх л үйл явдал гэж бодогдоно... 

	Намайг төглийн цоорхой гарч ирэх үед л миний хүүхэд ахуй цагийн бодол төгсөв.

	Их зам Германы шатаж эвдэрсэн, хаягдсан машинаар дүүрсэн байв. Алагдсан германчууд зам, шуудуун дээр ундуй сундуй хэвтэнэ. Овоолттой хүүр, ухсан шуудууны ёроолд тодхон харагдана.

	Дэд хурандаа Грязновоос тавиад метрийн зайд жолооч, орчуулагч дэслэгч хоёр нь германы хуягласан тээврийн машины тэвш дотор юм хийж байв. Би цол тэмдгийг ялгаж чадсангүй дөрвөн хүн шуудуугаар их замын тэр тал руу явж харагдана. Дэд хурандаа ямар нэг юм хашхирсан нь салхинаас болоод юу гэсэн нь сонстсонгүй.

	Намайг ойртож очиход Грязнов цагаан бурхан тусаж цоохортсон бараан махлаг нүүрээ нааш харуулж, ширүүвтэр дуугаар гайхсан ч юм уу, баярласан ч юм уу хашхирсан нь:

	— Гальцев! Чи амьд уу? гэв.

	— Амьд аа амьд! Би хаачих вэ дээ? гэж инээмсэглээд, — Амрыг эрье гэв.

	— Сайн байна, нээрээ амьд байгаа бол. Сайн байна уу? гэв.

	Би гарыг нь атгаж эргэн тойрон ажиглаад Грязновоос өөр хэн ч миний үгийг сонсохооргүй болохоор тэрэнд хандаж:

	— Нөхөр дэд хурандаа, Иван эргэж ирсэн эсэхийг мэдэж болох уу? гэв.

	— Иван? Ямар Иван!

	— Яагаа вэ дээ, жаал хүү Бондарев гэхэд,

	— За, тэр эргэж ирсэн эсэх нь чамд ямар хамаа байна? гэж Грязнов дурамжхан асуугаад царай барайлган залирхаг хар нүдээрээ намайг ширтэнэ.

	— Би бас түүнийг тийш давуулсан, ойлгож байна уу... 

	— Хэн хэнийг явуулсан нь надад хамаагүй! Тийм байх ёстой гэдгийг хүн бүхэн мэднэ. Энэ бол армийн хууль, тэгэх тусмаа ялангуяа тагнуулчинд!

	— Харин би ажил хэрэг яриагүй байна. Албаны биш амины яриа... Танд би хүсэлт гаргая. Би Иванд бэлэглэнэ гэж амласан юм... гээд шинелийнхээ товчийг тайлаад суран бүснээсээ хутгыг авч дэд хурандаад гар сунгав. — Үүнийг дамжуулж өгөхийг гуйя. Тэрээр ийм хутгатай болохыг их хүсдэг юм. Та л мэдээсэй! гэв.

	— Мэднэ ээ, Гальцев минь мэднэ гээд дэд хурандаа санаа алдана. Эргүүлж тойруулан үзэв. — Аятайхан юм байна. Илүү сайн ч бас байдаг. Хүүд ийм хутга арваас доошгүй бий. Бүтэн хайрцгийг цуглуулсан юм... Яая гэх вэ, шунал! Нас нь тийм юм. Жаал хүүгийн хийдэг ажил!.. За яах вэ... уулзвал дамжуулж өгье.

	— Тэгээд тэр одоо... эргэж ирээгүй гэж үү? гэж догдлон асуув.

	— Ирсэн, дахиад явсан... өөрөө явчихсан... 

	— Яаж байгаа нь тэр вэ? гэж би уулга алдав. 

	Дэд хурандаа алс тийш харснаа хөмсгөө атируулан дуугаа хураав. Тэгснээ сөөнгөдүү хоолойгоор аяархан хэлсэн нь:

	— Хүүг цэргийн дунд сургуульд явуулах болж, тэр өөрөө зөвшөөрсөн байсан. Өглөө нь бичиг баримтаа бүрдүүлэх ёстой байв. Гэтэл тэрээр шөнө нь яваад өгсөн... Буруутгаж би чадахгүй. Би тэрийг сайн ойлгож байгаа юм. Үүнийг удаан тайлбарлах хэрэгтэй. Энэ ч чамд ямар хэрэг байх вэ... 

	Дэд хурандаа том цоохор, бодлогоширсон сүртэй царайгаа над руу харуулж:

	— Иванд үзэн ядах үзэл хэт буцалж байгаа юм. Тэгээд тэр тогтож сууж чадахгүй байна... Дахин эргээд ирж болох юм, удалгүй тэр партизан руу явна... Харин чи хүүгийн тухай март. Ирээдүйгээ бод. Тийм хүмүүсийн тухай асууж хэрэггүй. Тэдний талаар хэчнээн бага яривал, хүмүүс тэдний талаар төчнөөн бага мэднэ. Тэгвэл тэд удаан амьдарна... Тохиолдлоор чи дайралджээ, хүүгийн тухай чи мэдэж байж болохгүй. Чи битгий гомдоорой, тийм ёстой юм. Иймээс чи цаашдаа үүнийг санаж яв! Чи ямар ч Бондаревыг мэдэхгүй. Юу ч байгаагүй, юу ч үзээгүй, юу ч сонсоогүй, хэнийг ч чи гаргаж өгөөгүй! гэж бод. Тэгэхлээр чамд асуух юм ч байхгүй. Ойлгов уу? гэв.

	... Цаашид би асуухаа больсон. Бас надад асуухаар хүн ч байгаагүй. Холин удалгүй эрлийн үедээ амь үрэгдсэн. Үүр шөнийн харанхуйгаар Холины тагнуулын бүлэг бүгж байсан германчууд руу орчихжээ. Тэд пулемётоор Холины хөлийг хуга буудахад, тэрээр бусдыгаа явахыг тушаагаад өөрөө үлдэж, эцсээ хүртэл буудалцаж баригдахын даваан дээр танк эсэргүүцэх бөмбөгөө дэлбэлжээ... 

	Дэд хурандаа Грязновыг өөр армид шилжүүлж, би дахин уулзаагүй юм.

	Дэд хурандаагийн зөвлөснөөр би Иваныг мартаж яагаад ч чадаагүй. Тэгээд би тэр жижигхэн тагнуулчныг бодох бүрдээ хэзээ нэгэн цагт уулзах юм уу, эсвэл хувь заяаных нь тухай мэдэх юм гэж ч бодоогүй билээ.

	 

	IX

	Ковелын дэргэдэх тулалдаанд би хүнд шархдаж «хязгаарлагдмал ажилтай» болов. Намайг зөвхөн нэгдлийн штабт ч юм уу, эсвэл ар талын «албанд» жагсаалын биш албан тушаалд ажиллахыг зөвшөөрөв.

	Ингээд би төрөлх дивиз, батальонтойгоо салах ёс гүйцэтгэхэд хүрэв. Дайны сүүлийн хагас жилд би Беларусын нэгдүгээр фронтын тагнуулын хэлтэст орчуулагчаар ажиллав. Гэвч энэ нь өөр арми юм.

	Берлинд тулж очоод байх үед намайг бас хоёр офицерын хамт Германы архив, баримт бичгийг эзлэн авахаар байгуулагдсан шуурхай бүлгийн нэгэнд томилолтоор явуулав.

	Берлин тавдугаар сарын хоёрны өдрийн гурван цагт бууж өгөв. Түүхт энэ мөчид манай шуурхай бүлэг хотын гол төвд тун саяхан «Гехайме—стаатс—полицай» гэдэг улсын нууц цагдан сэргийлэх газар байрласан Принц—Альтбрехтштрассын тал нь эвдэрсэн барилгад байрлаж байв.

	Германчууд ихэнх баримт бичгээ нэг бол аваад явсан, эсвэл устгаж амжсан байсныг мөрдөж байсан юм. Энэ байшингийн хамгийн дээд дөрөвдүгээр давхарт хэн ч мэдэлгүй үлдээсэн бичиг баримт, лавлах дүүрсэн шүүгээнүүд байв. Энэ байшинд анх нэвтрэн орсон автоматчид энэ тухай баярт мэдээг цонхоор хашхирч билээ.

	— Нөхөр ахмад аа, тэнд хашаан дотор машин дээр бичиг цаас бас байна! гэж өргөн мөртэй, тагжгар цэрэг надад гүйн ирж илтгэв.

	Чулуу, тоосго цацаж бутаргасан асар том хашаанд гестапынхны урьд нь гарааш болгож, хэдэн арав, магадгүй хэдэн зуун машин байрлуулж байснаас одоо тэсрэлтэд эвдэрсэн ажилгүй болсон хэдхэн тооны машин байв. Би том нүх, хүүрүүд, бөмбөгнөөс үүссэн хонгил, бас хашааны буланд мина эрэгчтэй хүмүүс байхыг олж харав.

	Хаалганаас холгүй хийн үүсгүүртэй ачааны өндөр машин зогсож байв. Арын хашлага нь доош унжиж, тэвш дээр брезент доороос эс—эс-ийн цолны ялгах хар тэмдэгтэй офицерын хүүр, том хавтаст хэрэг, хавтас баглаатай харагдана.

	Боодолтой юмсыг цэрэг эр тавцангийн зах дээр эв хавгүй чирч ирэв. Би хутгаараа хуурамч олсыг нь тас огтлов.

	Энэ нь «Төв» бүлгийн цэргийн хээрийн нууц баримт бичгүүд юм. 1943—1944 оны өвөл хүртэлх баримт бичиг байв.

	Залхаан цээрлүүлэх «үйл явуулгын» тухай илтгэл, хайгуулын албаны боловсруулсан материал, эрлийн нэхэмжилгээ, чиг баримжаа, янз бүрийн мэдээ, тусгай мэдээллийн хуулбар байв. Тэр нь баатарлаг ба хулчгар явдлын тухай, цаазаар авхуулагсдын тухай, ардын өшөө авагчдын тухай, баригдагсад, үл баригдагсдын тухай баримт бичгүүд олдов. Миний хувьд доорх баримт бичгүүд онц сонирхол татав. Үүнд: Мозырь ба Петриков, Речица ба Пинск, миний сайн мэдэх газрууд: Гомельшина мөн Полесья байв. Манай фронт түүгээр дайрч өнгөрсөн болохоор тэдгээр нь миний нүдэнд харагдаж байв.

	Хавтаст хэргүүдэд тооцооны хуудас, зурагтай биеийн байцаалт нь нууц албаныхны эрж байсан, баривчилж, мөрдөж байсан, бүрдүүлсэн материал олдов.

	Зарим тооцооны хуудсан дээр гэрэл зураг наалттай байлаа.

	— Энэ хэн бэ? гэж ачааны машин дээр зогсож байсан цэрэг бөхийж, бүдүүн хуруугаараа зааж надаас лавлан асуух нь:

	— Нөхөр ахмад аа, энэ хэн бэ? гэв.

	Би асуултад ч хариулалгүй үлдэж хоцорсон цааснуудыг эргүүлж хавтаснуудыг ээлж дараалан үзэж, бороонд норж байгаагаа ч анзаарсангүй. Тийм ээ, Берлинд манай аугаа их гайхамшигт ялалт хийсэн энэ өдөр, жижигхэн ширхэгтэй хүйтэн бороо шавшиж, тэнгэр бүрхэг байв. Харин орой нь тэнгэр үүлээ хөөж хурц нар хар утааг нэвт гийгүүлнэ.

	Арваад хоног үргэлжилсэн догшин ширүүн тулалдааны дараа нам гүм эзэмдэж, хаа нэг газар автоматаар буудах нь сонстоно.

	Хотын төвд түймэр дүрэлзэнэ. Их модтой цэцэрлэг бүхий хотын зах газарт бол гашуун үнэр хамар цоргиж бүх юмыг хуйхалж байхад энд бол хярвас ханхална. Хар утаа эвдэрхий балгас дээгүүр хөшиглөнө.

	— Бүгдийг авч ирж барилгад оруул! гэж би цэргүүдэд тушаахдаа боодолтой юм руу зааж гартаа барьсан нэг хавтсыг санамсаргүй нээв. Харуут л миний зүрх палхийв.

	Гэрэл зураг наасан тэр албан хуудсан дээр Иван Буслов намайг харж байв. Би тэрний өргөн шанаа, маш том харсан нүдээр нь шууд танив. Ийм том хардаг нүдийг би хэзээ ч хараагүй юм. Тэрээр Днеприйн эрэг дээрх газар гэрт анх бидэнтэй уулзсан шигээ духаараа харсан байв. Шанааных нь доор зүүн хацар дээр цус урсан харлажээ.

	Тэр зурагтай албан бичгийн асуултыг таглаагүй байв. Зүрх шимшрэн хуудсыг эргүүлбэл машинаар бичсэн хуудас хавсран хадсан байв.

	Германы армийн хээрийн хоёрдугаар нууц цагдаагийн газрын даргын тусгай мэдээллийн хувь гэжээ.

	 

	«Лунинец хот 43. 12. 26. он 

	нууц 

	«Төвийн» бүлгийн хээрийн цагдаагийн газрын даргад» 

	 

	гэсэн байв.

	 

	... Энэ оны арван хоёрдугаар сарын 21-нд армийн 23 дугаар корпусын байрлаж байгаа төмөр замын ойролцоох хаалттай бүсэд цагдаагийн газрын туслах ажилтан Ефим Титковын илрүүлснээр Каликович—Клинскийн хэсэгт цэргийн цувааны хөдөлгөөн ажиглаж байгаад хоёр цаг гаруй болсны дараа баривчлагдсан 10—12 насны орос сурагч.

	Баривчлагдах үед мэдэгдээгүй (нутгийн оршин суугч Семина Мариягийн тогтоосноор өөрийгөө тэр «Иван» гэж нэрлэдэг) илэрхий эсэргүүцэл үзүүлсэн, Титковын гарыг хазсан, зөвхөн ахлах цэрэг Винцийн тусламжийн ачаар хээрийн цагдаагийн газар хүргэгдэж ирсэн... «Иван» хэдэн хоногийн турш 23 дугаар корпусын байрлаж байгаа нутагт байж... тэнүүлч байдлаар... хаягдсан, тариа хатаах саравч, байшинд хонодог, гар, хөлийн нь хуруу хөлдсөн, зарим газраараа үхэжсэн... гэж тогтоогдсон.

	«Иваныг» нэгжиж үзэхэд олдсон нь:

	Халаас нь нусны алчуур, 110 (зуун арав), эзлэн авагчдын марок байсан. Иваныг илчлэх ямар нэг эд мөрийн баримт байсангүй. Партизанд буюу тагнуулын газарт харьяалалтай зүйл олдсонгүй. Онцгой тэмдэг нь гэвэл нурууны дунд хэрд төрөлхийн том хар-мэнгэтэй, баруун далны доор бууны сум халти хавсан шархтай... 

	Хошууч Фон Биссинг, ахлах дэслэгч Кляммт, ахлагч Штамер нарын дөрөв хоногийн турш үргэлжилсэн нарийн нягт байцаалтад «Иван» гэгч хатуу ширүүн зангаараа харьцаж, хувийн байдлыг нь тогтооход туслахаар өгүүлсэн зүйл юу ч байхгүй, тэр ч байтугай армийн 23 дугаар корпусын байрлаж байгаа хаалттай бүсэд хүрэлцэн ирсэн шалтгааныг тодруулахад хариу өгсөнгүй.

	Байцаалтад харин тэрхүү Германы эзэнт улс, армид нь дайсагнан хандаж байгаагаа нуугаагүй болохыг тогтоов.

	Зэвсэгт хүчний Дээд Командлалын 1942 оны арван нэгдүгээр сарын 11-ний өдрийн удирдамжийг баримтлан 1943—12—25-ны өдрийн 6.55 цагт буудаж алсугай.

	... Титковт... 100 (зуун) маркийн шагнал олгосугай. Гарын үсгийг хавсаргав» 

	 

	гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1990 оны хэвлэлийн Хэвлэн нийтлэлийн мэдээлэл

	 

	В. БОГОМОЛОВ

	 

	ИВАН * ЗОСЯ

	(туужууд)

	 

	Орчуулсан Ч. Гүнсэн

	Редактор Б. Пүүшил

	 

	УЛСЫН ХЭВЛЭЛИЙН ГАЗАР

	Улаанбаатар 1990

	 

	Зургийг Д. Баттулга

	Уран сайхны редактор Б. Цог

	Техник редактор Б. Алтансаргай

	Хянагч Д. Цэнд-Аюуш, Б. Намсрай, Г. Нармандах

	 

	Өрөлтөд 1990 оны 10 сарын 10-нд. 

	Хэвлэлтэд 1990 оны 12 сарын 20-нд. 

	 

	Цаасны хэмжээ 84x108/32. 

	Хх. 4,5 

	Хнх. 7,56 

	Тх. 5,95 

	 

	Өндөр хэвлэлийн цаас № 1,

	Утга зохиолын үсэг. 

	 

	Хэвлэсэн тоо 12000 

	 

	За № 040 

	ХГ № 50У18/90, 

	 

	Үнэ 3 төг 30 мөн

	 

	Улсын хэвлэлийн газар. 

	Улаанбаатар—11. Элдэв—Очирын гудамж, 7,

	 

	УБТЗ-ын Хэвлэх үйлдвэрт хэвлэв.

	
Заметки

		[←1]
	 АБ — ажиглах байр




	[←2]
	 Далдалсан шуудууг хэлж байна




	[←3]
	 Торх (ЦБ)

